
يادەوەرییەكانی نەی نەوا  

             
هەمیشە خەیاڵێك 

ئەمباتەوە سەر زێيه‌ دوورەكانی بابل 

ئەو زێيانەی لەوێ‌ 

بەدەم سەمای زەریە خەمگینەكانەوە 

هاوارم ئەكرد كە بۆ ئەبەد با هەڵنەكات 

نەبا ئەو دەنگانەم لێبڕفێنێ‌ 

كە هەمیشە وەك هەڵمی سپێدەی گیا 

لە كەڵێسا دوورەكانەوە بانگیان ئەكردم 

ئەو دەمانەش 

كە بەسەر باڵی شەوقەوە ئەگەیشتم 

لەتاو سەمای جوانیی و 

شاپەری ئاسكان  ئەمردم 

یا ئەو ناڵەیەی 

لەدوورترین كوختی قامیشەڵانەوە ئەهات 

كە ناڵەی ئەو عاشقانە بوو

لەبەر تای ئەشق كەوتبوون  

نەی نەوا ئەی ئۆرۆكی ماندووتر 

لەو كچە قەفقاسییانەی  

لە بەیانەوە تا ئێوارە شلكەی ڕانیان 

ئەبەخشن بەو چاوە زیتانەی 

هەوەس لە هۆش خۆی بردبوون 

وەك ئەوەی لە چاوەڕوانی قوڵینگان 

هەزار ساڵە نەخەوتبن   

ئه‌ڵقه‌ى پساو 

 

ئەوسا كە بایێ‌ لەو بایانەی 

من هەمیشە لە گەڵیا مەست ئەبووم 

ئەو بایانەی هەڵیان ئه‌كرد 

خێرا خێرا دەستی تۆم ئەگرت 

ئەچووینەوە سەر ئەو گردانەی 

لەوێوە منارە بریقەدارەكانمان ئەدیت 

تا ئەو كاتەی مانگ بەدزییەوە 

لە پشت باڵی باشوكەكانەوە هەڵئەهات ئەماینەوە  

كزەیێك وەك پۆلیە گڕێ‌ 

بەسەر گەڵاكانی جەستەم ڕائەبوورێ‌

هەموو برینەكانم ئەكولێنێتەوە 

چەند دووری، ماڵەكەی تۆ لە لای ماڵی خوایە و 

دەرگاكانت بە پرچی فریشتەكان ئەڵقە دراون 

بمەوێ‌ بگەم بە تۆ 

ئەبێ‌ بگەم بە خودا 

ئەفسووس بۆ بووی بە خودا بۆ ؟

ڕۆژەكانم 

ڕۆژەكان هی من بوون 

تیایانا جوانترین پاپۆڕی شیعرم 

ئەخستە بەر شەپۆلی دەریا 

شەمووانی ئەچوومە باخچیلەی ماڵەوە 

لە قوڕی سپیی خەیاڵم 

شەرابی سوورم دروست ئەكرد 

یەكشەمووان بەسەر گردەكەی مەحەتە 

گوێم لە دەنگی قیتاری نۆ فارگۆن ئەگرت 

دووشەمووان لە بەرەبەیانەوە 

قاوەم ئەخستە سەر ئاگر و 

تا ئیوارە كتێبخانەكەم پاكئەكردەوە 

كتێب هەبوو دوای چەندین ساڵ 

سەر لە نوێ‌ بە یەكتر شاد ئەبووینەوە 

هی واش هەبوو یەكەم جار بوو كە ئەمبینی 

بە ساردی سڵاوێكی لێئه‌كردم 

ئەمزانی دڵی شكاوە و چەندین ساڵە 

بێڕەحمانە لە زیندانی ئەو ڕەفانە بەندم كردوون

كۆنە پەڕی زۆرم لە نێو

لاپەڕەی كتێبان ئەدۆزییەوە 

گەنجینەی حیكمەتی وجوود بوون 

هێندێكیان نامە بوون 

فرمێسكیان بەسەردا ڕژابوو 

هێندێكیا شیعریان بەسەرا نووسرابوو 

هەموو ڕۆژەكان هی من بوون 

سێ‌شەممان با دەستی ئەگرتم و 

ئەیبردمە دوورترین دارستان 

ماڵی یەكەمین كوكوختی بوو

چوارشەممان سەرێكی گۆڕستانم ئەداو 

هاوڕێكانم هەموویان لەوێدا 

لەسەر پشت ڕاكشابوون 

چییان لێهات؟ كەس قسەی كەسی نەئەبڕی و 

هەموویان بە هێمنی 

لە ژێر خۆڵەوە سەیری ئاسمانیان ئەكرد 

چییان لێهات ؟ بۆ ڕۆیشتن 

ئێستاش هەروا چاوەڕوانم بێنەوە لام 

پێنجشەممان  پڕ لە ئێوارەی نارنجی بوون 

ئەو ڕەنگانە منیان ئەبردەوە بۆ لای باڕەكان 

بۆ لای ئەو مەلە ملباریكانەی 

لەسەر مێزەكە هەڵئەنیشتن 

ئێستا ڕۆژەكان هی من نین

شەممەكان باخێكی سیس و جۆگەلەی وشك 

دنیا ژەنگی هەڵێناوە 

یەكشەممان ریتمێكی ساردو 

دەنگی ناسازی لورەیەك 

لە دوورەوە گوێمان ئەسمێ‌

دووشەممان هەر ئەڵێی مرۆڤە 

لە ئاوێنەی شكاو خۆی ئەبینێ‌ 

ڕۆحی هەلا هەلا بووە

سێ‌ شەممان كز كز ئەسووتێن ئێستا نا ئێستا 

ئەكوژێنەوەو ئەچینەوە بۆ تاریكی

چوار شەممان لە سینەمایێ‌ ئەچێ‌

 فیلمی لێسووتابێ‌ 

شاشەو بەختی لێشكابێ‌ 

پێنج شەممانیش بەیەكەوە دا ئەنیشین 

 قسەی گەورە فڕێ‌ ئەدەین 

هێندێ‌ ئەبینە فەیلەسوف، هێندێ‌ قەرەج 

هێندێ‌ شەكسپییر، هێندێ‌ باشترین تەباخ 

ئاخ ڕۆژەكان تامیان نەماوە

گەمەكانی ژیان

وەك جگەرەیەكی داگیرساوم 

ژیان قوم قوم ئەمكێشێ‌

تادێ‌ باڵام هەڵئەپاچێ‌ و 

جەستەم ئەداتە دەست دوكەڵ  

چەند بێهوودەیە ئەم ژیانە 

هەندێ‌ جار بۆم ئەگری و هەندێ‌ جاریش پێئەكەنێ‌

دڵۆپ دڵۆپ هەڵمئەمژێ‌ 

گەز گەز گۆشتم لێئەسەنێ‌ 

سەیركە شاعیر لە كوێ‌؟ ژیان لە كوێ‌؟ 

گەوهەری من لەم ژیانە 

چەند بوتڵێ‌ لە خەمی قووڵ و 

چەند سنووقێ‌ لە خەیاڵ و 

چەند ڕەفەیێ‌ لە كتێب و چەند چاویلكەیێ‌ 

بۆ بینین و چەند ئاوازێ‌ بو گریان و 

چەپكێ‌ لە ڕێحانەی هزرو 

گۆڵمێ‌ لە فرمێسكی مناڵیی و 

چەند قووتوێ‌ لە هەناسەی سارده‌ 

ژیانیشم بریتیە لە چەند شتێكی سادە 

كەوتنی هەتاهەتاییم لە سێبەری خەمگینی قەڵا

وەستان لە كەنار ڕووباران 

یا دروستكردنی ئایدیا 

بە بەرد و داری وردە خەیاڵ 

خواردنەوەی چەند قومێ لە ژەهری فۆدكاو

شكاندنی چەند كه‌ڵبه‌ قەندێ‌ لەگەڵ برادەران  

چڕینی چەند گۆرانییەكی كۆن 

كە وەك حەشیشە ئەمانخاتە باخی وەهم  

ئیدی ژیان ئاوایە لە كابرایەكی حەشاش ئەچێ‌ 

هەموومان دائەگیرسێنێ‌ 

پاشان دەستێ‌ ئەنێ‌ بە گیرفانی ڕۆحمان و 

هەموو شتێكمان لێئه‌سەنێ‌  

هەندێجار بە كیسە قاقامان بۆ دێنێ‌ 

بە قەرتاڵ گریانمان پێئەبەخشێ‌ 

بای ناو دارستانەكانمان بۆ ڕائەخاو 

لە ژێرەوەش وردە وردە 

بەڕمان لە ژێر پێ‌ ڕائەكێشێ‌  

پشتی سەرمان ئەدا بە ئەرزو 

دڵۆپێ‌ خوێن لە ناو جەستەمان ناهێڵێ‌ 

چوزانم ژیان زۆر سەیرە هیچ سوحبەتێك نازانێ

ڕۆژنامە ناخوێنێتەوە و شیعر نانووسێ‌  

جار جار بۆ هەوەس دێتە سەرمێزەكانی ئێمەوە 

هێندێكمان ئەبا بە دیاریی 

ئەمانداتەوە دەست باری تەعالاو ئەڵێ‌ 

ها ئەوە دەستكردە جوانەكانتن 

شكاون چاكیان كەرەوە 

یا هیتری لێدروست بكە.

ئەوە ژیانە ئیدی جا ئەڵێی چی؟

بێ‌  ئاوڕ           

1

لە سفرەوە دەست  پێئەكەم 

لە یەكەم خورپە و یەكەم داگیرسان

لە یەكەم باران لە یەكەم زریان 

لە یەكەم ئەوین لە یەكەم تاسان

لە یەكەم بزە و لە یەكەم گریان

چی ڕابردووی درەوشاوە و خامۆش هەیە 

لە كتێبێ‌ دایئەڕێژم 

تا لە شورەی پۆڵابەندی یادەوەریدا بینێژم 

 2

لە سفرەوە دەست پێئەكەم 

چی ئەلفابای نووسین هەیە

هەموویان ڕەش ئەكەمەوە 

چی پێكەنین و بزەیە 

بە قەدەری هەڵئەواسم 

3

لە سفرەوە دەست پێئەكەم

پەیمان لەگەڵ گوێ ئەبەستم 

هەتا گوڕو خوێنی مابێ‌

دەرگای لە سەدای بێهودە كلیلبدا  

قسەیێ نەبیستێ كە ژەهری زمانی تیا بێ 

بە چاوەكانی خۆم ئەڵێم 

تیشكی خۆیان بۆ قوڵایی بهاوێژن

لە پێناوی تاقە ڕەنگێكی ئەبەدیدا 

چی ڕەنگ هەیە هەڵیانڕێژن

ڕێكەوتنێ لەگەڵ زمانم مۆر ئەكەم

قسەیێ فڕێنەداتن 

لێوڕێژی بەها نەبێتن 

شیعرێ نەخاتە سەر پەڕەی 

لە گیادا سەوز نەبێ‌

نامەیێ بۆ لووت ئەنووسم 

هەموو بۆنەكان وەلانێ

تەنها بۆنی یەكەم لاسكی ئەوین نەبێ

4

لە سفرەوە دەست پێئەكەم

پەنجەكانم تەرخان ئەكەم بۆ جوانڕێژێ

دڵم ئەكەم بە خەزنەی با 

دابخورپێ بەو دێرانەی 

كە دائەڕژێن لە دوای مەستی

ڕۆحم ئەكەم بە میحرابێ 

بۆ كۆڕەوی بەیپەرستی 

5

لە سفرەوە دەست پێئەكەم

وەك شاعیرێ تازە یەكەم كتێبی ئاشقانەی كڕێبێ

وەك منداڵێ یەكەمجار بێ‌ بە دوای پەپوولە ڕابكا

یەك دارستانی بڕیبێ 

وەك ئەوەی یەكەمینجارە كەوا من ئاسمانم دیبێ

یەكەمجار بێ‌ بچمە نێو ماڵی درەخت و

سەرسام ببم بەوەی ئاخۆ 

ئەبێ‌ گەڵای وەریو چی بێ ؟

وەك ئەوەی گوێم لە هێچ شتێكا نەبووبێ

یان زمانم تازە پژا بێ 

چاویشم هیچی نەدیبێ

6

لە سفرەوە دەست پێئەكەم 

بۆ خوێندنەوەی جوانیی نەبێ 

هەرگیز چاوم ناكەمەوە

بۆ بیستنی ئەوین نەبێ 

وەڵامی گوێ‌ نادەمەوە

جگە لە چوون بۆ ناو ماڵی جاویدانیی

هیچ ڕێگایێ‌ ناگرمەبەر 

بۆ پێشوازی ئەوین نەبێ 

هیچ تاجێكی دیكەی شیعر ناخەمە سەر

سپییەكان، سپیی سپیی

1

فەزا سپیی و دڵیشم سپیی 

فەزا تەنها و دڵیشم تەنها

ئاخ من و فەزا چیمان  كردووە 

ئاوا سەدای نەی 

دەنگی نهێنی و ئاشكرای ناڵە  

لە ناخی ئێمەی گەردوون مردووە  

2

دوور دوور ئەڕوانم فەزا تا بڵێی بێدەنگ و چۆلە 

هەست ئەكەم دڵم وەك ئەو فەزایە 

تەنها بێدەنگیی و چۆلی تیایە

دڵێك وەك فەزا چۆل و بێدەنگبێ‌ 

ئەبێ‌ ئەو دڵە چەند بە تۆ بەند بێ‌ 

بێ‌ تۆیی ئەبێ‌ چی بۆ هێنابێ‌ 

جگە لە كڵپەی ئاوری تاسە 

ئەبێ‌ چۆن تارو ماری كردبێ‌  

3

دەنگێ‌ لە فەزا وەك نوور هەڵئەچێ‌ 

بانگی تەنهایی و بێدەنگی كەونە

دەنگێ‌ لە دڵم وەك گڕ هەڵئەچێ‌ 

دەنگی سووتان و ئاور و خەونە 

4

فەزا وەك دڵم پڕ ئاوێنەیە و ئەترووسكێنێ‌ 

دڵم وەك فەزا پڕە لە هەور و ئەبرووسكێنێ‌ 

من بە ترووسكە فەزا ئەناسم 

فەزا بە برووسكە دڵم ئەناسێ 

 5

ئێمە دوو جەستەی ناو بەفری سڕین 

بە خوێنی غەیب و گەوهەری شمشێر  

لە وێنەی خوداو مەجازی شیعر خزمی یەكترین 

لەشكری فەزا باران و هەورە 

لەشكری دڵم ئاور و ئەوین 

6

فەزا پەست ئەبێ‌ باران دائەكا 

ئەو وێنەی وەهمی ئەوینی نییە 

تا وەكو دڵم كتێب تەیبكا

من چەند بچووكم لەناو سپییاتی  فەزای بەرینا 

فەزا سەت ئەوەن لە ناو دڵی من 

7

فەزا بەو بەرگی سپییپاتی خۆی 

تەواوی دونیای كفن كردووە 

دڵم بە گڕی ئاگراوی خۆی 

تەواوی فەزای  گەرم كردووە 

8

ئای فەزا لە چاو دڵی من چەند بچكۆڵەیە  

من چەند بە تەنهام لە نێو گەورەیی ئەم فەزایەدا 

وەك ئەستێرەیێ‌ نە مەداری خۆی ئەدۆزێتەوە 

نە ئەتوانێتن بێتەوە زەوی 

نە فەزا شیری هەردوو مەمكی خۆی پێ‌ ئەبەخشێتن 

نە ناوی هەیە لە لەوحی خودا 

ئەوین بە چەشنێ‌ بە پەرژینی گڕ بەندی كردووە 

بۆیە تا هەتا لە بۆشایی كەون ئەسوڕێتەوە 

9

لە نێو پانتایی ئەم فەزایەدا 

من تەنها دڵم بۆ تۆ لێئەدا 

كە تۆ تەنهابیت لە نێو پانتایی ئەم فەزایەدا 

ئاخۆ ئەبێ‌ من چەندە تەنهابم 

كە دوو جۆر تەنها ئابلۆقەی داوم 

یەكیان ئەوینت ئەویتر فەزا  

ڕەشبوونەوە

 1

هەموو شتێ‌  لە ناكاودا گۆڕا 

مانگ وتی ئەوە من نەبووم  

كەی من شەوق و تریفەم داوە بە ئێوە 

ڕووبار وتی ڕۆژێ‌ من شەپۆلم نەبووە 

زەوی وتی من نەبوویمە كۆیلەی باران  

3

هەموو شتێ‌ لە ناكاودا گریا 

من بۆ ئەوینی جارانم 

ئەو بۆ ئەوینی جارانی 

مانگ بۆ ئاسمان 

ڕووبار بۆ گرمەی شەپۆلی 

زەویی بۆ دڵۆپەی بارانی  

منیش بۆ خۆم 

4

هەموو شتێ‌ لە ناكاودا ونبوو

مانگ ئاوا بوو 

ڕووبار وەك برووسكە تێپەڕی 

زەوی  خۆی لە شەختەدا شاردەوە 

خودا لە هەور دابەزی منی بۆ عەدەم ناردەوە  

5 

هەموو شتێ‌ لە ناكاو تووڕە بوو 

مانگ لەبەر قژی تریفەی 

ڕووبار لە  شریخەی شەپۆلی بێكۆتایی  

زەویی  لە هاواری مرۆڤ 

منیش لە ناو گۆرانی چڕینی تەنهایی

6

هەموو شتێ‌ لە ناكاودا شكا 

كە شوشەی مانگ كەوتە بەر لێزمەی باو بۆران 

كە ئاو لە ڕووبار تووڕە بوو 

زەویی لە بومەلەرزەدا مرد  

منیش كە ئەوین لە ناو دڵمدا چكی كرد 

7

هەموو شتێ‌ لە ناكاو بوو بە ئەبەنووس ڕەشداگەڕا 

مانگ لە پرسەی سپیی بوونی كەزیی تریفەی كچەكانی 

ڕووبار لەتاو كۆچی بەردەوامی شەپۆلانی 

زەویی لە سۆنگەی وەرینی قژی هەموو درەختەكانی 

منیش لە تای ئەوین و كۆچی هەمیشە و بێئامانی 

هەموو شتێ‌ لە ناكاودا پیر بوو 

مانگ لەناو هەوری ڕەش 

ڕووبار لە نسێی نساران 

زەویی  لە ژێر پێی ئینسان 

منیش لەگەڕان بە دوای تۆ 

 9

هەموو شتێ‌ لە ناكاودا سیسبوو 

مانگ كە با هات تۆقەی لە قژی تریفەیدا 

ڕووبار كە  مافوری شەختە دایپۆشی 

زەویی  كە پاییز بوو بە میوانی 

منیش كە تۆ دەرگای ئەوینت كلیلدا 

كۆترەكانی سایلۆ

لە كوێوە هاتوون خودایە 

مەرجانن لەنزیك ماڵی تۆ 

كە ئەفڕن وه‌ك بەفرن

لە ئاسمانە هەڵئەڕژێن 

ئێواران كە باڵیان پڕ ئەبێ‌ 

بە سەر تاقە بەرزەكانەوە هەڵئەكورمێن 

كە تابان زیوی خۆی ئەبەخشێ‌ بە ڕۆحیان

هەر ئەڵێی دەنكه‌ هێشووی ترێن  

لەوێ‌ لە لای ڕێستهاوسی سیحر و جوانیی 

یادە بەردینەكەی ئینگلیز

كاروانی عاشقان ئەهاتن

خۆیان و جانتایێ‌ كتێب 

خۆیان و باوەشێ‌ جریوەی چیا  

بەدیار پەنجەرە و باخاتی ناو مەحەتە 

شەڵال ئەبوون لە چاو چاوێنی و  گۆرانیی  

ئاخ خودایە

بۆ جارێكی تر 

نەچوومەوە سێبەرەكەی سایلۆ 

غەرقی جوانیی جاران بم و  مەستبم وەكات

جارێكی تر لە غاباتەكەی كوراندا 

كتێبێ‌ بگرمە دەست و 

داڵغەی ئایندە لێبدەم 

ئەو ئایندەیه‌ی تا وەكو ئێستاش 

هەر نەهات 

ئاگر

سەیری وردە ماسییە جوانەكانی ئەكرد 

پولەكەی سپیی و مەرجانی لەو ناوە 

شەوقی خۆیان ئەدا بەو ئاوە 

دوا چرپەی ئەوینیان ئەدركان 

ئەیاندا بە كاژی بڵند و بەردی بن كانی 

ئەو لە تاو تای ئەشقی 

دەستی خۆی ئەبردە ناو سینەو مەمكانی 

ئەمبینی

 كە هەڵم لە ئاوی ئەو كانییە هەڵئەستێ‌ 

ئەویش وەك بەندیێك 

ڕانی خۆی لە ڕانی خووڕەی ئاو ئەبەستێ 

كانی قڕژاڵان

ئێوارە كە تیشكی خۆرەتاو 

ئەڕژایە نێو بەردە لووسەكانی كانییاو 

ئەو تازە ئەتەگی لە سینە ڕادابوو 

بە لەپی بچووك ومەڕمەڕی 

ئاوی ڕوونى ئەكردە 

ئەو كەزی و بسكانەی 

بۆ مەلە بە سەریا  بایدابوو 

كە نزیك كەوتمەوە تازە ئەستێرەیێ‌ 

بەدیار جەستەی ڕووتی 

ئاگری گرتبوو

ڕایكردو ئاوابوو 



29

ئەچمەوە باخچەكانی وەزیریە

كووپەیەكی پڕ لیرەم لە ناو گەڵادا جێهێشتووە

دڵێكی پڕ تاسەم 

لە كۆڕنیشی دیجلەدا جێهێشتووە

ساڵانێكی پڕ لە خەمم

لە مەیخانەكانی ئەوێ‌ جێهێشتووە

لیرەكان ئەشكی ئەوین بوون

تاسەكان تاسەی هەزاران زام و برین بوون

خەمەكان خەمی چوار ساڵی ئاگرین بوون

دەتوانم بە وانەوە سەد ساڵی تریش بژیم

ئەچمەوە باخچەكانی وەزیریە

بانگی خۆشەویستەكەم ئەكەمەوە

ئەڵێم وەرەوە وا من لەو شوێنەدا وەستاوم

كە بە دیار چاوانتەوە رائەوەستام

گوێم لە قسە نەرمەكانت ئەگرت

ئەڵێم وەرەوە وا من لەو شوێنە وەستاوم

كە هەمیشە لەوێ‌ چاوەڕوانیم ئەكردی

ئەچمەوە بۆ دەریاچەی رەزازە

یادەوەرییەكانم ئەهێنمەوە

دڵۆپە ڕژاوەكانی فرمێسكم هەڵئەگرمەوە

قسە ڕژاوەكانم كۆ ئەكەمەوە

مەلی هەناسە ساردەكانم ئەگرمەوە 

ئەچمەوە سەر پردەكەی خاسە

چاوەڕوانییەكی زۆرم لە وێ‌ جێهێشتووە

خورپەیەكی زۆرم لەوێ‌ جێهێشتووە

تەنهاییەكی زۆرم لە وێ‌ جێهێشتووە

چاوەڕوانییەكەم بۆ ئەو بوو

خورپەكانم بۆ ئەو بوو

تەنهاییەكانم  نەهاتنی یەكجاریی ئەو بوو

ئەچمەوە قاوەخانەكەی بەرازیلی

شەكرە قسەكانی ئەهێنمەوە

فینجانە جوانەكانی قاوەكانمان ئەهێنمەوە

ڕەنگە ڕژاوەكانی ناو جانتاكەی ئەهێنمەوە

ئەو شەكرو فینجان و ڕەنگە ئاسمانیانە

بەشی هەزار ساڵم ئەكات

من باسی باكوورت بۆ ئەكەم باكوور

ئەچمەوە باكوور، دوورترین مەملەكەتی گیا

مەملەكەتی تەمتومان 

برادەرەكانی مناڵیم هەموو لەوێن 

لەوێ‌ لە ژێر تاوێرە بەردێ‌

نامەی یەكەمین ئەوینی خۆم شاردۆتەوە 

لەوێ‌ زمان بەشی ئەو مەلەكووتە ناكات 

بە ستیلی خەون دروستم ئەكاتەوە 

لەوێ‌ كتێبی بۆنی مناڵیی ئەدۆزمەوە 

لەوێ‌ زەمان ئەبەدییە 

زمان ڕستەیەكی خورافیە

لەوێ‌ لە ناو ڕووباری گانگا 

كە خوڵەمێشەكەی تاگووری تیا ڕژاوە 

قسەم لە گەڵ كریشنا كردووە ئەچینەوە ئایندە 

لە كاتدرائیەی سامباستا 

گومانم لەگەڵ شێكسبیر ژەنیوە 

لە ناو گۆڕستانی خاك و خۆڵ 

نامەی نالیم خوێندۆتەوە 

درودە پیرۆزەكانی بەلاغەتم لە دڵمدا هەڵگرتووە 

من باسی باكوورت بۆ دەكەم باكوور 

ئاخ باكوور چەند دوورە بە ئاستەم لە زەینم ماوە 

وەك منی لكە گیا  لە  تۆی ئاو

وەك نارام سین لە سەرچاوە دوورەكانی  

دەزانی باكوور چەند دوورە

وەك نەی لە مەملەكەتی قامیش

وەك سامۆرا لە شمشێر  

باكوور پڕە  لە سێو ، سێوی ئەوین

سێوەكان ڕەنگاو ڕەنگن 

ڕەنگەكان پر باق و بریق 

بریقەكان هەمووی وێنەی تۆن شازادەی كاستالیا  

وێنەی تۆ هەزار هەزارە لە ئاوێنەی نارسیسیم 

بە دوای كام وێنەت بكەوم كوردیلیای من

دەرمانی لە هەزار ژەهر گیراوەی نادیار

كە ئەزانم بۆ هەر وێنەیەكت بچم 

هەزاران هەزار جار ئەكەوم

ئاخ باكوور چەند دوورە شازاده‌ی ئاوی كاستیلیا 

باكوور وەك كتێبی ئاسۆ كە ئەگاتە بنی ئاسمان 

تا ئەیگەمێ‌ ئاوا ئەبێ‌ 

باكوور وەك قەڵەمی دەستی مناڵ 

ئەوەندەی نووك ئەشكێنێ‌ و هەمدیس ئەیتاشێتەوە 

تا ئەگاتەوە ده‌ستی من تەواو ئەبێ‌ 

باكوور پڕە لە ئاشق 

ئاشقەكان هەمیشە نامە ئەنووسن 

نامەكان هەمیشە ناگەن 

ئەبن بە مەلی ده‌ریاچەی وان 

ئەزانی مردن لە باكوور چەند خۆشە 

وەرە ده‌ستت بده‌ ده‌ستم 

بە یەكەوە ئەچین بۆ باكوور 

ئەچینەوە سەر رووباری ئارنۆ 

دانتی لەوێ‌ چاوەڕوانی بیاتریس ئەكا 

بەسەر گەسگەكە باز ئەدەین و 

هەرگیز لە یەك نابینەوە 

لە باكوور هیچ كەسێ‌ 

لەبەر تای ئەشق چاوی نابینێ‌ 

چاویان پڕ بووە لە وێنەی مەعشووقەكانیان 

لە باكوور كەس لەسەر زەوی دیار نییە 

هەموویان بە ئاسمانەوەن 

ئاخر هەموویان 

بە دوای مەعشووقەكانی خۆیان لە فڕیندان 

من باسی باكوورت بۆ ئەكەم باكوور ئەنتیگۆنا 

باكوور وەكو ئاگر وایە لە بەر هەناسەی داغی ئاشقان 

وەك ئاو وایە لەبەر فرمێسكی ڕوونی ئاشقان 

وەك  ئاهەنگ وایە لەبەر گۆرانی شازی ئاشقان 

وەك باخی سێو وایە لەبەر دڵی ڕژاوی ئاشقان 

مەملەكەتێكە لە سازو نەی 

هەموو ئاشقەكان خەریكی چاندنی قامیشن 

لە بەیانییەوە ده‌نگی نەیە تا بەیانی 

لە باكوور كەس كاتی نییە بۆ قسە 

هه‌موو دەمیان لە ناو دەمی یەكتر ناوە 

لە باكوور تاكێ‌ نابینی 

جووت جووت لەیەكتر ئاڵاون 

سەریان لە بنگوێی یەكناوە 

باكوور پڕە لە گۆزە، گۆزەی شەراب  

بەینی خۆمان بێ‌ باكوور ئاوە ئاوی سەراب 

هەموو ئێوارەیەك قازو قوڵینگ ئەگەنەوە باكوور 

باكوور سپیی سپیی ئەچێتەوە 

سەراو سەر خۆیان داوێن 

وائەزانن گەیشتوونەتە ئاو 

چەند گوناحن نازانن باكوور ئاو نییە 

فرمێسكی چاوە، چاو 

من باسی باكوورت بۆ ئەكەم باكوور

تۆیش تۆیش ئەبەدی من

ئەزانم وەك نەرمە بایێ‌ كە بەسەر گەڵا ڕەت ئەبێ‌

ئاواهی وەكو فنجانێ‌ كە قاوەی بنی سووتابێ‌

یا هەر وەكو ئاوێنەیێ‌ لە هەزاران جێ‌ شكابێ‌

یا وەك بنە سیگارەیێ‌ هێشتا دوكەڵی هەر مابێ‌

یا مینا پەیمانەی بە تاڵ 

لە سەرخۆشێ‌ بە جێمابێ‌

ئاوەها تۆ جێمئەهێڵی

*

ئەزانم وەكو سەمایێ‌ كە بەسەر دڵما ئەیگێڕی

ئاواهی وەك خەراباتێ‌ ساقیێكی تیا نەمابێ‌

یا وەك كتێبی وێرانەیێ‌ حەرفەكانی لێڕژابێ‌

یا وەك تاقە گوڵێكی یاس

هێندەیان دەم پێوە نابێ‌ 

بۆن‌و بەرامەی پژابێ‌

ئاوەها تۆ جێمئەهێڵی 

ئەوە منیش تاوەكو هەم

لەژێر سایەی ئەو تاقەدارە ئەوەستم

ئەوە خوایە مانگی ڕوخت هەڵێ‌‌و 

جارێكی دیكەش بێیتەوە

یا وەك خۆری دوای بارانێكی پاییزی 

لە ناكاوان هەڵێیتەوە

منیش هەر لێرە ئەوەستم دەبا ئومێدێكیش نەبێ‌

هەتا ئەو ڕۆژەی كەگیا لەبەر پێیانم شینئەبێ‌ 

*

ئەزانم كە ئەگەڕێیتەوە بەفر سەری داپۆشیوم

فیراقی مەینەتباری تۆ خوێنی جەستەی پێنۆشیوم

بەڵام چیبكەم هەتا خورپەی دڵ وەمینێ‌

ئەوین لە دەمار ئەگەڕێ‌ و

تۆوی ئەبەد لەناو ڕۆحمدا ئەچێنێ‌.

زەنایێ‌ لە هیچ     

                

هەموومان وەك پووشی ناو با 

لە بۆشایی ئەم جیهانەدا ئەسووڕێینەوە  

با چۆنی بوێ‌ ئاوا لەگەڵ خۆیمان ئەبا  

هێندێكمان لە دارستانەكاندا بە دوای سێبەر 

سێبەرێ‌ تۆزێ‌ دڵمان بداتەوە 

هێندێكمان لە باڕەكان بۆ مەستیی 

مەستیێك بۆ ئەسڵی خۆمان بباتەوە 

هێندێكیشمان لە كێڵگەكان

چاوەڕوانی باران ئەكەین 

بو لای گوڵەگەنمەكانمان بباتەوە 

هێندێكمان لە هۆلە تاریكەكان 

سەیری دوا دیمەنی ئۆڤیلیا ئەكەین 

یا لە دۆزەخەكەی باربۆس 

سەیری كونی كلیل ئەكەین

باندێ‌ لە باخەكانی سنوور  

هاكا لە ڕێژنەیەكا چەندانێكیان 

دوانامەی خۆیان بۆ ژیان بنووسنەوە 

چەند كەسانێ‌ لە سووچی كتێبخانەكاندا 

دوا لاپەڕەكانی ئەخاب لە موبی دیك ئەخوێننەوە 

هەموومان لە بۆشایی ئەو جیهانەدا ئەسووڕێنەوە 

هێندێكمان مەست 

وەك ئەوەی پاشای كەون بێ‌

هێندێكمان پەست 

وەك ئەوەی ئێستا نا ئێستا دونیا تەواو ئەبێ‌ 

هێندێكمان لە باشوور 

هێندێ‌ لە باكوور  

هێندێ‌ لە كانەكانی زێڕ دەبن بە مشتێ‌ خۆڵەمێش 

هێندێ‌ لە مێترۆكاندا دوا قومی ئومێد 

لە حەشیشی ئاگرین ئەدەن 

بۆ عەدەم ئەگەڕێنەوە 

مۆزیكژەنەكان لە باخەكانی باخدا  

ئەبن بە دوا دڵۆپی دەریاچەی قوو 

یا لە مۆزەخانەكانی پاریس و 

گەڕەكە میللیەكانی هەولێر  

بەدوای جوانییەكانی ژیان ئەگەڕێن 

منیش لێرە لە چیمەنێكی تەنها 

لە چیمەنێكی دەورەدراو بە كۆنكریتێكی بێمانا 

دەورەدراو بە كۆمەڵێ‌ جەردە 

بە كۆمەڵێ‌ كودێتای بن پەردە 

سیخناخ بە كۆمەڵێ‌ سەرخۆش 

كە تەنها بۆ ئەوە مەست ئەبن خەو دایانگرێ‌ 

منیش لێرە لە سەر مێزێكی بچووكی یەك بە یەك 

كە جارجارە هێند فراوان ئەبێ 

جێی دونیای لێئەبێتەوە  

ئەچمەوە ماڵە شڕەكەی بۆدلێر 

كە لە سێوی گەنیو ئەچێ‌ 

یا لەگەڵ چەند شیعرێكی ڕۆمی و مەولەویدا 

ئەچینەوە حوجرە گەورەكەی خودا 

بەسەر پشتی بۆراقەكەی دانتی 

سەرێ‌ لە رامبۆی بەرەلاو 

جاهیدی هەمیشە مەست ئەده‌ین 

یا لەگەڵ وایتمەن  باسی گیا ئەكەین  

هەندێ‌ جاریش كەس لەكەس ناگاو شەڕ ئەكەین 

سەیركە ئێمە هەموو لە بۆشایی ئەم جیهانەدا 

وەك پووشی دەم با ئەسوڕێنەوە 

)ئاخر ئێمە كێین لە نێو ئەم جیهانە ئاڵۆزەدا؟ (

هێندە بە خۆمان هەڵئەدەین ؟

مەلەكووتی من                                      

 1

لە ناو مەلەكووتی مندا، نە فریشتە هەیە نە شەیتان  

نە نیشتنەوەی ئاو هەیە نە تۆفان 

تەنها  ئەوینی ئەبەدییە

كە وەك شیری مەمكی دایك 

ئەپڕژێتە باخی زمان 

2

لەناو مەلەكووتی مندا، ژنێ هەمیشە سەما ئەكات 

ڕووناكی كۆ ئەكاتەوە 

درەختی  خۆی پێ‌ ئاو ئەدات

شەوان گۆزەی دڵم ئەدزێ‌ 

سپێدان وورد و خاشی ئەكات 

3

لە ناو مەلەكووتی مندا، ڕێ‌ ڕێ‌ مەلەكانی نۆتە 

 ئەچنەوە ماڵی كۆنشێرتو

ڕستەكانی ناو كتێبی تەم و فیراق 

نەسلی ژەنگاوی خۆیان ئەسڕنەوە 

جاویدانیی لە ڕۆحی مانا ئەچێنن 

 4

لە ناو مەلەكووتی مندا 

گیا خوناوەی بەیان بانگ ئەكا

تەنهایی وەك ئاقیقی شین ئەدرەوشێتەوە 

 5

لە ناو مەلەكووتی مندا، یاری نێوان خوداو شەیتان 

پڕە لە داشی فریودان 

یەقین بۆتە شمشێری ناو دەستی گومان 

ڕیئاڵ ئەسپێكی بەزیوە لە ناو ڕایسێزی تەمتوومان

لە مەلەكووتی مندا، هەموو دێڕێ‌ مانیفێستە بۆ دڵشكان 

ئەوەی بەردەوام ئەبیسترێ‌ هەر سەدایە 

سەدای بێوەڵامی ئینسان 

6

لە ناو مەلەكووتی مندا 

ئاگرو ئەوین لە شەبەیخوونی ئەبەدیین 

وەهم  سەرمەشق و سوارە

وەهمی گەیشتن بە لووتكە و ناخی زەمین 

7

لە ناو مەلەكووتی مندا، میتافۆڕ سوڵتانی كەونە 

تابۆ دێڕێكی كەونارە  

لەناو گۆزەی سپیی شیعر 

 8

لە ناو مەلەكووتی مندا 

بای وا هەیە دارستانەكان ناناسێ‌ 

 گەڕەك هەیە یوتوپیایە هەم دیارەو دیار نییە 

9

لە ناو مەلەكووتی مندا زێ‌ هەیە لە دەریا ئەچێ‌ 

مرۆڤ هەیە لە نووسینەوەی كەوندا 

لە ستوونە نادیارەكانی خوا ئەچێ‌ 

كچان  ئاون لە شەبەقدا 

گوڵەكانی مەریەم ساو ئەدەن 

كتێب لە كوێ‌ دەست پێبكا 

ماناكان بۆ  وێ‌  تاو ئەدەن 

میری مەحاڵ

چەند پێویستییم بە ئاسمانە  

تاوەكو جێم لە زەویی تۆ ببێتەوە 

چەند پێویستیم بەدەریایە 

تا دڵۆپێ‌ لەنووری  تۆ بدۆزمەوە 

بۆوەی ئەوینت نەمكوژێ 

من پێویستیم بە گریانە

من ئەزانم ئەبێ‌ كەون داگیر بكەم 

ئەبێ‌ سەدان ساڵ كۆیلە بم 

تا ساتێك ئازادی لە تۆ بە دەست بێنم 

ئەبێ‌ هەموو ئاگرەكان تاقی كەمەوە 

تا لە مانای  سووتانی ئەوینت بگەم 

ئاخ چەند پێویستیم بە ونكردنی خۆم هەیە 

تا جارێ‌ تۆ بدۆزمەوە 

چەند پێویستیم بەخۆكوشتنی خۆم هەیە 

تا لە جاویدانیی تۆ بگەم 

هەزار ساڵ ترسم پێئەوێ‌ 

تا بۆ ساتێ‌ ئازایەتی لەبەرامبەر تۆ  بنوێنم 

هەموو ئازادییەكان لای تۆن 

تەنها منم تاقە دیلی تەلاری تۆ 

هەموو دەریاكان لای تۆن 

تەنها منم تاقە تێنووی ئەوینی تۆ 

ئۆف ئۆف 

چەند پێویستیم بە ئاشكرایی تۆ هەیە 

تا لە نهێنی خۆم بگەم  

پێویستم بە تەنهاییە 

تا دەمێ‌ هاودەمی تۆ بم 

پێویستیم بە هەموو ڕێگاكانە 

تا بكەومە سەر ڕێگەی تۆ 

پێویستیم بە هەموو شمشێرەكانە 

تا لە دەمی تیغی ئەوینی تۆ بگەم 

من ئەمەوێ‌ هەموو بینایی چاوەكان 

لە چاوی خۆم كۆكەمەوە 

تا بەشی بینینت بكات 

من ئەمەوێ‌ هەموو بیستنی گوێچكەكان 

لە گوێچكەی خۆم كۆكەمەوە 

تا بەشی بیستنت بكەم 

مۆنادی درەوشاوە

سیزیف براكەم سیزیف 

خوا ئێمەی خۆشناوێ‌ و ڕقی لێمان ئەبێتەوە 

ئەوەی ناكرێ‌ پێمان ئەكا 

لە هەموو یارییەكان لێمان ئەباتەوە  

لە خاچی ئەبەدیمان ئەدا 

ئاوی دەریامان پێ‌ ئەگوازێتەوە 

تیشكە ڕژاوەكانی خۆیمان پێ‌ كۆ ئەكاتەوە 

قەڵامان پێدروست ئەكاو 

خۆڵمان پێ‌ ئەكێشێتەوە 

شیعرەكانمان ڕەشئەكاتەوە و 

مەحاڵمان پێ‌ ئەنووسێتەوە 

ئەوە نییە هەمیشە تۆ 

بەردەكە بۆ سەرەوە ئەبەیتەوە 

بەڵام هەمیشە بۆ خوارەوەی  گلۆر ئەكاتەوە 

سارد نەبیتەوە، تیر لە كەمان ترازاوە ناگەڕێتەوە 

ئێمەیش دوای تۆ 

شانمان ئەدەینە بەر هەمان ئەو بەردە 

بە هەمان عەزابی ئەبەدیی

بەرەو هەمان لووتكەی ئەبەینەوە 

بەڵام هەمدیس گلۆری بنار ئەبێتەوە 

سیزیف براكەم سیزیف 

خوا ئێمەی خۆشناوێ‌ ڕقی لێمان ئەبێتەوە 

گۆڕمان پێهەڵئەكەنێ‌ و ئێمەی تیا ئەشارێتەوە 

میخكۆبی ئازاری كردووین

دیلی دەستی هەرماسی كردووین 

ئاردی ناو درك و داڵمان پێ‌ كۆ ئەكاتەوە 

تۆپی زەوییمان پێ‌ هەڵئەگرێ‌

ئاسمانمان پێئەشواتەوە 

چیرۆكی ئازارمان پێئه‌گێڕێتەوە 

بەردەكەمان پێئەباتە سەر لووتكە و 

هەمدیس گلۆر ئەبێتەوە

سیزیف 

چا نەبوو تۆ مۆنادی خۆت هەبوو بۆنت ئەكرد  

بەو مۆنادە چەند بەختەوەر بوویت 

هاوڕێی ئەبەدییت بوو 

ئەنیست بوو، جەلیست بوو  

كتێب و قەڵەم و لیست بوو

هەموو ڕۆژێ‌ وەك كۆرپەی خۆت 

ئەتخستە سەر شان و ملت  

بەرەو ترۆپك هەڵئەكشایت 

ئومێدی خەڵاس بوونت هەبوو

ئومیدی پاك بوونەوەت هەبوو 

بەڵام بەردەكە لاسار بوو 

گوێی بە ئازاری باوكی نەئەداو رایئەكردەوە ژێر بنار 

لە قووڵایی بەیەك ئەگەیشتنەوە  

سیزیف سیزیف هاوڕێی هەمیشەی بەردەكە 

واز مەهێنە 

بەڵكو تۆزێ‌ شل بێتەوە دڵی بەردەكە نەرم بێ‌ 

ئاخر ئێمەیش لە دوای تۆ هەمان بەردمان پێ‌ ئەبڕێ‌ 

ئەوە قەدەری مرۆڤە تەواو نابێ‌ 

چەند بۆ سەر لوتكەكەی ببەی 

دیسان گلۆر ئەبێتەوە و بۆ بنار ئەگەڕێتەوە  

بەردەكە بەردەكە، كەی لە لووتكەدا قەرار ئەگری 

تۆیش بێئەوەی زمانت هەبێ‌ 

گۆرانی مەرگمان بۆ ئەڵێی

بێئەوەی كە دەستت هەبێ‌ 

وەك ژەهر ئەمانپاچی 

بێئەوەی كە دڵت هەبێ‌ ڕقت لێمان ئەبێتەوە؟

وەك دەمی تیغ ئەمانبڕی 

* مۆناد : گەوهەری تاقانە، یه‌كدانه‌

پاییزی فینۆف

پراگ

لە سێنترۆمی پراگدا كچێك گۆرانیی ئەچڕی

لە ماناكەی نەگەیشتم

بەڵام ئەمزانی كە باسی ئەوین ئەكات

لە سێنترۆمی پراگدا كوڕێك ئەگریا

لە ماناكەی نەگەیشتم

بەڵام ئەمزانی كە باسی فیراق ئەكا

لە ژێر پەیكەرەكەی مارتن

من بەڕەگەز ئەچمەوە سەر گڵە سوورێكی سلۆڤاكی

بەشێكی خوێنم شارییە

بەشێكیشی هی دەشتاییەكانی باكوور

دەمێك لەبەر قاپی خودا

دەمێك لە ناو ماڵی شەیتان

دەمێك ئاژەڵێكی كێویم

دەمێكیش دیلی ده‌ست ئینسان

قەڵاكانی نۆرنبێرگ

لە نورنبێرگ گەڕامەوە بۆ ناو قەڵا دێرینەكانی تزاران

كە چواردەوریان بە ئاوی چیا ئابڵوقە دراوە

كچەكانی قەڵاو ئاو تێكەڵ بووبوون

بەر لەوەی لەشكر هێرش كات

لەتاو جوانیی ئەو كچانە

هەرهەموویان چۆكیان داداو گەڕانەوە بۆ مەیخانە 

كۆشكەكەی پۆتسدام

لە كۆشكە جوانەكانی قەیسەرەكانی پۆتسدام

چوومەوە ناو كتێبە كەونارەكانی مێژوو

پەڕەكانی هێندە زەرد هەڵگەڕابوون

هاواریان ئەكرد

بەچاوی خۆم یەك یەك پاشاكانم بینی

لە دەرگای كتێب ئەهاتنە دەرەوەو حەپەسابوون

كە ئاوڕم دایەوە ئەسپیی پەیتونوانەكان

لە كوڕژنیان ئەداو

هەمو چوار ناڵە وەستابوون 

بەسەر ڕووباری ڕاینەوە

كەبەسەر ڕووباری ڕاینه‌وه‌ وەستام

كچێ تازە لە سەمای ناو باڕەكان ئەهاتەوە

كوڕێ تازە لە مەیخانەكان هەڵسابوو

نەوڕەسێ تازە گەیشتبووە كەناری ئاو

پاپۆڕێ تازە هەڵم لە هەڵمدانی هەستابوو

لە دوورەوە ئەمبینی بە هەموو هەستەكانم ئەمزانی

هەرچی جوانیی بوو لە ڕۆخانەی كوێڵندا وەستابوو

دەریاچەی ڤانزێ

لە دەریاچەی ڤانزێدا دوو مراویی و دوو نەوڕەس و

دوو كچی قەرغیزیم بینی

وەك دوو مانگ لەناو باراندا هەڵێن

یان وەك دوو پەری لە كۆڕنیشەوە دەركەون

جوانییان ئەبەخشی بە ئاو

تاقەتی مانەوەیان ئەدا بە كەون

بەارمبەر رایشتاگ

كە ئاوڕم دایەوە هیتلەرم بینی

بە بزاوتێكی دەستی

یەك ملیۆن سەرباز ڕاچڵەكین

تەزوێ بە گیانم داهات

هەناسەیەكم هەڵكێشا هێندە سارد بوو

یەك ڕەوە نەوڕەس ڕاتەكین

كەڵێسای ژنان

لە كەڵێسای ژناندا

پیاوەكان لە بەرامبەر پەیكەری مەسیح

لە خودا ئەپاڕانەوە

ژنەكانیش مەمكیان لە دیوار هەڵئەسووی

تا شیریان لەناو بگەڕێ و وەچەی تازە بنێنەوە

ئەسپەكەی فریدریش

ئەسپەكەی فریدریش ئێستاكەش ئەحیلێنێ

فردریش هێشتاكەش بەسەر زینەوە

خۆی و پاڵتۆكەی هەرماوە

شمشێری حوكمرانێتی لەدەستە

بەڵام نازانێ شكاوە ...

ئێوارەیەك لای بتهۆڤن

خۆم بینیم ئاوازه‌كانى بە دیواری ڕۆح واسیبوو

هزری لە مۆزیكای- بۆن- ڕاگرتبوو

كە چوومە ماڵەكەی نۆتەكان هەمووی ڕژابوون

ئاوازەكان كاڵ بووبوونەوە

هێندە بەڕووی زەمەن و زمان پژابوون

ڕووباری شپریێ

بەرلین گەڕایەوە ناوخاك 

لەگەڵ بەردو دار یەكسان بوو

بەرلین گەڕایەوە بۆ ئاسمان

لەسەر ڕووباری شپریێدا وەستام

گوێم گرت لە هاواری ئینسان

هێندێكیان كز

هێندێكیشیان وەكو ڕیتمی كپیی گریان 

ئێزیدییەكانی بیلەفێلد

لالش هەمویان ڕائەكێشێتەوە ناو زێد

بێلە فێلدیش هەموییان ئەگەڕێنێتەوە بۆلای خۆی

چی بكەن لە میانی زێدو جوانیی؟

ئەبێ بۆ ئەبەد لە هاتووچوون دابن

فڕۆكەخانەی بۆخارست

ئاسمانێك لە باو بۆران ، ئاسمانێك لە جوانیی

ئاسمانێك لە هەور، نەخۆشێك لەناو فڕۆكە

مەلێك بەسەر دەرختەوە

یەكێك بەسەر كتێبەوە

ئاخ مرۆڤایەتی وەك نەخۆشه‌كه‌ی ناو فڕۆكە ئەناڵێنێ

بیرەی فریش

پۆتسدام پلاتز شووشە و ئاسنە

لە شوشەكاندا جوانییم ئەبینی

لە ئاسنەكاندا بەندیخانە

لە شووشەكاندا 

كچەكان وەك گەوهەر دیاربوون

لە میلی ئاسنەكاندا مرۆڤ وەك بەندێ

دانیشتم بیرەی فریشم خواردەوە

تاوەری بەرلین

لە بڵندترین بورجی بەرلیندا

سەیری هەولێرم كرد

بەڵام هێند بەرزو جوان بوو

زانیم من لە شوێنێكی چەند نزمم

باد فراین ڤالد

وەكو چەقۆ جگەری ئێستەتیك لەت لەت ئەكا

كچە جوانەكان پەرتی ئەمبەر و ئەوبەری خۆی ئەكا

بۆیە هەر عاشقەو لە دوورەوە

سەیری مەعشوقی خۆی ئەكا

پاییزی ڤینۆڤ

لە ڤینۆڤدا پاییز ئەگاتە دوا ناڵەی تراژیدی خۆی

لە ڤینۆڤدا هەرچی زەردی دونیا هەیە هەڵیدەمژێ

لە ڤینۆڤدا پاییز پاییزی خۆی ئەكا

رووباری ئۆدە

لەسەر سنووری پۆلەندا 

چەكوشێك دوا هەناسەی ئەدا

دەمی لە ئاوی ڕووباری ئۆده‌ چەقی بوو

داسێك وەها تووڕ درابوو

كەوانە و قەفتەی لە گڵی- ئۆدە- تەقی بوو

جوانیی ئیمبراتۆریەتی خۆی دائەمەزراند



56

گۆڕەپانی بورگەر تور

كە ناپلیۆن هەردوو ئەسپە جوانەكانی

سەر دەرگای شاری بەرلینی دزی و

بردیەوە نیشتمانی خۆی

بەرلین بێ ئەسپ مایەوە

هیتلەر بەرلینی وێرانكرد

بەڵام هەردوو ئەسپەكەی سیمبۆڵی هێنایەوە

كۆنفرانسی كێشكەكان

لەلای پەیكەرەكەی تەلاری دۆما

بەستەیەك قەسەر ڕژابوو

چی كێشكەی شاری بەرلین بوو

هەمووی لەوێ ئەیانجریواند

بۆنی نیشتمانی یەكەمیان

بەسەر سیمایان پژابوو

رۆتە راتهاوس

كەس نازانێ پاییز درەختی چەند خۆشئەوێ

كە دەمی لە دەمیا ئەنێ

شارەوانی سوور بە هەموو خەمباری خۆیەوە

لەبەردەمیا چۆكئەدات و پێئەكەنێ

چێشتخانەی فینۆف

لە چێشتخانەكەی خودادا لەززەت وەڕەسی ئەپاچێ

مرۆڤ و فریشتە بە یەكەوە شەرابی پاك ئەخۆنەوە

بەیەكەوە داری گەنم ئەڕنن

لە چێشتخانەكەی خودادا 

شیعرو هەنگوین تێكەڵ بووینە

كەس سەری لەو جوانییە دەرناچێ

یاد

بۆ سەعاتێ چوومە شەڕی كالیگۆلا

جوانیی هێندەی كۆت و زنجیر خستە ملم

هێندەی جەستە هەڵمژیم

پاڕامەوە كە دونیا پڕ كالیگۆلا بێت

بانهۆف

لە بانهۆفدا ژێرخاك گۆڕستان نییە

لە بانهۆفدا ژێر خاك هەزار ناوی هەیە

هەزار هەزار دەرگەو پەنجەرەو چاوی هەیە

مرۆڤ وردە وردە بەرەو ژێرخاك ئەچێتەوە

ئەگەڕێتەوە نیشتمانی ئەسڵی خۆی

ئوبان

لە شۆستەكەی ئوباندا

كوێرێكم بینی كتێبی ئەخوێندەوە

لە كتێبخانەی گشتیدا هرسێكم بینی

جگەرەی ئەكێشا

كچ و كوڕێ دەمیان لە دەمی یەكنابوو

ئەو دەمە بۆ ئەوان زەوی كەسی تیا نەمابوو

ڤارتا

ئەو شەوە منی ئەبەنوس

كەوتمە ناو كاسەی شیری تۆ

دڵۆپ دڵۆپ وجودی ڕۆژهەڵاتیی من

لە ئاوێنەی سینەی تۆدا ئەتوایەوە

من بەیەك بریقەی چاوت 

تەواوی ئۆكرانیا گەڕام

من بە یەك بریقەی جەستەت كۆتاییم هات

ڤارتا ئێستا من بێ دڵ ئەسوڕێمەوە

دڵم لای تۆ بە جێماوە

بەرلین پاییزی 2010

• یەكێ لە گەورە ریفۆرمیستەكانی كریستیانەكانە

• رزگاركەری ناوچەی دریسدن ئەڵمانەو پەیكەرەكەی لە

شاری (دریسدن ە .

• بیتهۆفن، پەیكەرەكەی لە شاری بۆن ی ئەڵمانیایەو 

ماڵەكەشی لەوێ بۆتە گەلەری.

• رووبارێكە بە ناو هەموو بەرلیندا رەت ئەبێ .

• گوندێكی نێوان سنوری پولەند و ئەڵمانە.

• رووبارێكی نێوان پولەندو ئەلمانە.

• مەیانێكی گەورەی ناو بەرلینە ئەو پەیكەرەی لێیە، كە 

ناپلیون بۆ فەرەنسای برده‌وە و پاشان هیتلەر هێنایەوە

• مەیانێكە لە بەرلین

• وێستگەی شەمەنەفەر  

سووڕی زمان

1

ئەمەوێ بە چەشنێ بتنووسم قەڵەمم گڕ بگرێ

بەوچەشنە كە نووسیم قەڵەمم گڕی گرت

گڕی گرت قەڵەمم بەو چەشنە كە نووسیم

كەنووسیم بەو چەشنە قەڵەمم گڕی گرت

قەڵەمم كە نووسی گڕی گرت بەو چەشنە

نووسی كە قەڵەمم بەو چەشنە گڕی گرت

ئەمەویست بتنووسم بەوچەشنە قەڵەمم كوژاوە

2

ئەمەوێ بە ڕەنگێ ماچت كەم زمانم بسووتێ

زمانم سووتا بەو ڕەنگەی كە من ماچم كردی

ماچم كردی كە زمانم سووتا بەو ڕەنگە

زمانم سووتا بەو ڕەنگەی كە كردم ماچ

زمانم كە سووتا بەو ڕەنگەی كە ماچم كردبووی

كردبووم ئەو ماچە بەو ڕەنگە كە زمانم سووتا

ئەمەویست ماچت كەم بەو ڕەنگە كە زمانم كوژاوە

3

ئەمەوێ بە دەنگێ دواتكەوم با بمبا

دواتكەوتم بەو دەنگە با هات و بردمی

بردمی ئەو بایە بەو دەنگە كە ویستم دوات كەوم

ئەو بایە بەو دەنگە بردمی كە دواتكەوتم

ئەمەویست دواتكەوم بەو دەنگە با جێی هێشتم

4

ئەمەوێ بە جۆرێ لە خەونت ببینم شەو كۆتایی نەیەت

كۆتایی نەیێ شەو بەو جۆرە لە خەونت ببینم

لە خەونا من تۆم دی شەو كۆتایی نەهات بەو جۆرە

نەهات كۆتایی شەو بەو جۆرە كە هاتیە خەونمەوە

ئەمەویست بەو جۆرە لە خەونا بتبینم 

شەو كۆتایی هات

5

ئەمەوێ بەگورزێ وێنەی تۆ 

لە دڵما بكێشم كە خوێنم وشك كا

كە خوێنم وشكی كرد بەو گورزە وێنەی تۆم كێشا بوو

وێنەی تۆم كێشابوو كە خوێنم بەو گورزە وشكی كرد

كێشابووم بەو گورزە وێنەی تۆ كە وشكی كرد خوێنم

ئەمەویست بەو گورزە وێنەی تۆ بكێشم 

خوێن هەر وشكی نەكرد 

من لە دەشتاییەكانەوە هاتووم

1

من لە دەشتاییەكانەوە هاتووم 

تا دێ مناڵیم وەكو ئەسپەشێ

دوور ئەبێتەوە بە تاو ڕائەكا

سایەدم كە زێی یادەوەرییەكان

وەك ڕەشەبایێ لە من هەڵئەكا

ئێستە نا ئێستا ڕێژنەیێ دێت وبەسەر برینی منا دائەكا

2

لە دەشتاییەكانەوە هاتووم

ئێستاكەش هەروا بۆنی خاك و خۆڵ

ئەمباتەوە بۆ دڵۆپەی باران

ئێستاش شەونمی دەم بیرە ئاوە تاڵ و سوێرەكان 

لە ڕۆحم ماوە

ئێستاش پشكۆی ئاگردانه‌كان لەسینەمدا ئەبریسكێتەوە

تووترك ناولەپی ڕەش كردووم

گۆماوەكان ڕوخسارییان پڕ لە باركردووم

پەنجەكانم هووڕە فێری سەمای كردوون

3

لە دەشتاییەكانەوە هاتووم 

دەمم تامی شیری گەرم و خاوی لێدێ

دڵم پڕە لە حەسرەتی بەفر

خوێنم ڕەنگی خەرمانەكانی گرتووە

لەوەتەی هەم خەون بە شاخەكانەوە ئەبینم

لە دوورەوە بانگی كاژەكان ئەكەم

هەمیشە بۆ ڕەوەی مامزان ڕائەكەم

4

من لە دەشتاییەكانەوە هاتووم

ئەزانم كەی هەور دێ و كەی با هەڵئەكا

كەی باران دێ و كەی دائەكا

كەی برووسك حەویقی ئاسمان شەق ئەكا

ئەزانم كەی دوا ئەستێرە دائەڕژێ

كەی گوڵەگەنم پڕ شیر ئەبێ

كەی باقە گیا سەما ئەكا

5

من لە دەشتاییەكانەوە هاتووم

لای كێڵگەكان مەلم دیوە

دەمی لەناو دەمی مەعشوقی خۆی ناوە

بە ڕەوە ئاسكم بینیوە خەمگینانە

سەریان لە ناو باڵیان ئەناو ئەگەڕانەوە كوێستانان

جار جار ئاوڕیان لەتەرمی جێماوی خۆیان ئەداوە

زەریم دیوە ڕوخساری خۆی بە حاجیلە هەڵگرتووە

دەستی لە خەنەی خاك ناوە

چاوی بە ڕێحانەی رەشی بەستاوەكان ڕشتووە

6

من لە دەشتاییەكانەوە هاتووم

دایكم هەمیشە بوخچەی جلەكانمی 

پڕ لە پەلكە لیمۆ ئەكرد

ئێستاش بۆنی پەلكی لیمۆ

شیرازم بیر دێنێتەوەو مەستم ئەكا

ئێوارانیش كاتێ كەوا ئەچوومەوە

لەبەر بیرە ئاوەكەی دێ ڕووت و قووتیان ئەكردمەوە

7

من لە دەشتاییەكانەوە هاتووم

ئەزانم چەند جۆرە ئاگر هەیە

كام ئاوازو كام نەی هەیە 

چەند عاشق و مەعشوق هەیە

هەموو قەتێكان ئەناسم

لانەی هەر هەموو مەلەكان پێئەزانم

8

من لە دەشتاییەكانەوە هاتووم

چەند هاوڕێیەكی مەڕ و

چەند گۆمیلكەیێ لە ئاو و

سێ چوار درەختێ لە ساماڵم هەبوو

ژیان بریتی بوو لە چەند شكارتەیێ

چەند میلێ لە ئاسمان

چەند ورشەیێ لە شنەی با

چەند ئاوازێ لە شمشاڵ

9

من لە دەشتاییەكانەوە هاتووم 

لە ژێر روونایی مانگەشەو

بیرمان لە خوا ئەكردەوە

لەناو پاوانەكانا گۆرانیمان ئەووت

لە گۆماوەكاندا سەیری ئەو ژنانەمان ئەكرد

خۆیان بە ئاوی كوڵاو ئەشوشت

10

من لە دەشتاییەكانەوە هاتووم

ئێستاش شێوەی بیركردنەوەم ئاسۆییە

رۆیشتنم، قسەكردنم ئاسۆییە

هەتا مۆزیكی شیعریشم ئاسۆییە

ئاسۆیی ڕائەكەم، ئاسۆیی گۆرانی ئەڵێم

زۆر جار لەناو ئاسۆدا خەوتووم

بەڵام ستوونی هەڵكەوتووم

11

من لە دەشتاییەكانەوە هاتووم 

هەمیشە خەونم بە چیا ئەبینی

خەونم بە دارستانی چڕو بە ڕووباری قووڵ ئەبینی

خەونم بە باكوور ئەبینی، باكووری دوور

12

سپێدان دایكم قۆغەیێ شیرو 

یەكدوو هێلكەی بۆ ئەكوڵاندم

جانتایەكی پەڕۆی بەشانەوە ئەكردم

مامۆستای قوتابخانەش بە ئەلف و بێی برایم باڵدار

مناڵی لێ هەڵئەمژتم

ژەنگی جەهلی لێئەكوشتم

13

من لە دەشتاییەكانەوە هاتووم

لەتەنوورەكاندا كولێرەی نوورم فڕاندووە

لە نێو دڵی لەودەكاندا

هێلكەم لە ژێر زێری درەوشاوەی كا دزیوە

لە قەرسیلەكاندا شەونمم كۆكردۆتەوە

لە ناو تەبارەی گەنمدا سێبەرم بۆخۆم چنیوە

14

من لە دەشتاییەكانەوە هاتووم

هێشتا مۆرانەی كینە دڵمی نەسمیوە

ماسكم لە ڕوخسار نەكردووە

زمانم سپییە، دڵم سپییە

هێشتاش حەزم لە دونیای دەشت و كپییە

15

من لە دەشتاییەكانەوە هاتووم

ئەزانم كەی كۆڕەوی قوڵینگان ڕەت ئەبێ

كەی پەڕەسێلكە دێنەوە

كەی یەكەم ترووسكەی ئاگر، لە ئاگردان ئەكرێتەوە

كەی گوێم لە یەكەم هاواری شوان ئەبێ

ئەزانم كەی شیر لە گوانان میوان ئەبێ

16

من لە دەشتاییەكان هاتووم 

تاكە چەكم پیشەقان بوو

پیرۆزترین كتێبی من 

تەنها خوێندنەوەی ئاسمان بوو

كێبڕكێم لە گەڵ با كردووە

قوڕادەم لەگەڵ شوان خواردووە

ئەزانم چەند هەزاران جار

هاوارم بە هەورە تریشقە مردووە

17

من لە دەشتاییەكانەوە هاتووم

لەبەرزایی گردەكاندا سەیری مانگم كردووە

لە گۆماوەكاندا ئەستێرەم ژماردووە

لە جۆخینەكانا دەندەرۆشكم كرتاندووە

ئەزانم چەند قەپێلكە شەیتانۆكەم شكاندووە 

دواجار هەموومان شێت ئەبین   

                 

هەندێ‌ ئەچینەوە نێو بەڕیا

 شوێنە خۆشەكەی ئازادیی  

لەوێ‌ جگە لە سەدای خۆمان 

هیچی دی نابیسینەوە 

جارجار قەدەر ڕامانئەداتە نێو مێترۆكان 

دەست لە ملی ئەفیون ئەكەین 

هەندێكمان بەرامبەر ئاسمان ئەوەستین 

ئەچینەوە خەتی دونكیشۆت 

شەڕی خۆر و مانگ ئەكەین 

یا بە نێو كوچەو كۆڵانەكاندا بەدەم گریەو گۆرانی 

رائەكەین و رائەكەین و رائەكەین 

مناڵان ئێمەیان خۆشئەوێ‌ 

بەرد بارانمان ئەكەن 

ئەگەڕێینەوە ئەشكەوت و 

چرای زەینمان ڕائەخەین 

هەندێكیشمان بەسەر شەقامەكانەوە 

كتێبەكانمان تووڕ هەڵئەدەین 

خورافەی شاعیرێكی شێت ئەخوێنینەوە

هیچ كەسێ‌ لە ئێمەی راكردوو

راكردووی دوای وەهم و جوانیی 

راكردووی دوای خاك و خۆل 

دوای دادو میهرەبانی 

رزگاریمان نابێ‌ لەو قەدەرە 

هەمیشە ئەبێ‌ ڕابكەین و ڕابكەین ڕابكەین 

لە فلیمی پەپولەكان وەڕەس نەبین 

تا مۆرانەی كۆیلێتی لەسەرمان نەداو 

لە ناو دیوارەكانی كافكادا مەسخ نەبین 

عەجەب ئێمە كەسانێكین ئاوڕیشم ئەبەشینەوە 

گیرۆدەی دەستی ڕۆژگاری ئاوا ئەبین 

هاملێت هێی هاملێت 

سعاتی دانیمارك چەندی ئەوێ‌ بۆ شێت بوون

ئێستاكە هەبین یا نەبین؟ 

جوانییەكانی دۆنكیخۆتێ‌     

                   

چیتر چیرۆكی سوارچاكی ناخوێنمەوە

ئێستا هاتوومەوە خۆم و شمشێرم داوە بە كاڵان 

سانشۆی برا قەیسەرەكان بە پەلكە شووتی ناڕووخێن  

بە سواری پشتی ئەسپەشێ‌ ئاوی دەریا تەواو نابێ‌

لەگەڵ بە سەرچوونی زەمان 

زۆرتر بیر لە زاتی خۆمان ئەكەینەوە 

كەمتر ئاسۆی گیا ئەبینین 

زۆرتر بەرەو سارای وجود ئەچینەوە 

لەگەڵ بە سەرچوونی زەمان 

زۆرتر ئەگرین بەڵام كەمتر پێئەكەنین 

زۆر جار بە سەر ئاو ئەكەوین 

بەڵام زیاتر بۆ قووڵایی ئەبینەوە 

لە گەڵ ڕابردنی زەمان 

 ئولفەت بە لامانشا ئەگرین

بەڵام شاباڵی فڕینمان لە شەققەی جوانیی ئەكەوێ‌

لە نهێنی بێداریی و بێدادیی ئەگەین 

 رێی دووری تەمتوومان ئەبڕین 

دەگمەن خەومان لێئەكەوێ‌ 

كەمتر قسە ئەكەین 

زۆرتر  لە دنیا ئەڕوانین 

لە گەڵ ڕابوونی زەمانە 

ئاوی سەر تاوێرە بەردان ئەخۆینەوە 

زیاتر بەرەو دارستانی مناڵی ڕائەكەین 

ڕەشەبا كەمتر ئێرەیی بە گەلای جەستەمان ئەبات 

زەمەن زۆر لە مامۆستاكان باشتر 

لە كارتەمان ئەداو تێری پەندی خۆیمان ئەكات 

فێرمان ئەكات چۆن با بگرین 

یاری بە برووسكە بكەین 

چۆن لەسەر ئاوەكان بڕۆین 

ئاگر لە خۆمان لوولبدەین 

فێرمان ئەكات باسكی قووڵایی بگرین 

لە تەنكاوان لەنگەر نەگرین

سیرڕەی هەڵۆیان ئەتوانێ‌ دیوار و قەفەسان ببڕێ‌ 

گمەی كۆترە ئەتوانێ‌ قەفتەی خەنجەر وردوخاشكا 

هەڵمی سەر شووشەی دڵی شكاومان زوو زوو بسڕێ‌ 

بەڕابردنی زەمانە 

پەیمانەی ڕژاوی ئەوین پڕ لە شەراب ئەبێتەوە 

خەونی بەسەرچووی مناڵی بە حیكمەت شین ئەبێتەوە 

بە ڕابردنی زەمانە 

سەبەتەی دەست پڕ لە سێوی ئەزەل ئەبێ‌ 

ئەسپ لە ئایندەوە دێ‌ ڕابردوومان 

بەرەو ترۆپكان تاو ئەدا 

مانای شیعری جاویدانیی كێلگەی ژاكاویی ئاو ئەدا   

هەموو شتێ‌ بە رابردنی زەمانە 

لەناو هێلانەی ئەبەدیی خۆی ئەسرەوێ‌ 

تەنها دڵی ئینسان نەبێ‌  

كز كز،  كز كز ، كز كز،

ڕووناكی ئەبەشێتەوەو بۆ لای ماڵی مەرگ ئەچێ‌

بۆ تا هەتا لە لێدانی خۆی ئەكەوێ‌ 

دڵەكەم سانشۆ  تۆ چەند ئازیز و بە وەفای 

نازانم تۆ لەرەگەزی شەیتانی یان لە خودای؟

  



77

وەرەوە فاتیمە وەرەوە

ئەچووینە سەرابە دوورەكەی گۆڕستانی چۆلی 

شمشێری وەستاوی منارە 

كە ئێستاش هێماكان 

بەسەر خشتەكانی دیواریا هەر ماوە 

بەردە سپییەكانمان ئەهێنا و 

نەزرمان لە كێلان گیر ئەكرد 

خودایە لای یەك بین 

خودایە بۆ یەك بین 

من كەوتمە باكوور و تۆ باشوور 

من بوومە هی كونجی غوربەت و 

تۆ بوویتە هی گریان

لە بانێكدا 

سەیری ئەستێرەی لەیل و مەجنوونمان كردووە 

ئێستا نا ئێستاكێ‌ هەر خۆیان لێكئەدەن

تا بپاڕێینەوە بۆ یەك بین دوعامان قبووڵ بێت  

مناڵیمان لەگەڵ سەگەكەی گۆڕستان بردە سەر  

بە پەنجەی بچووكمان 

شیری ژێر زەوییمان هەڵئەمژی 

پێمانوابوو ئەم شیرە 

لە جۆگە و جۆباری بەهەشتا 

ئەپڕژێتە پەنجەی بچووكمان

فاتیمە بیرت دێت 

پەنگرمان لە ئاگردانەكان ئەدزی 

تۆش ئاردی ناو كەندوو بۆ قاویت 

فاتیمە وەرەوە فاتیمە  

ئەو ڕۆژانەی لە دەشتاییەكانا 

بارانێ‌ ئەباری و زەویی تۆزی ئەكرد 

خۆمان لە باوەشی یەكئەناو 

دوو چاومان دائەخست 

لەرزێ‌ دایئەگرتین لەرزێكی خوداوەندی بوو 

شەرمێ‌ دایئەگرتین شەرمی جودابەندی بوو  

بریا ئەتزانی شەوەكان 

چەند پڕ سام و درێژ بووینەوە فاتیمە 

كە تۆ لە ژێر تریفەی پڕی مانگەشەوانیا نەماوی

پێدەشتەكان چەند چۆلن فاتیمە 

كە تۆ وەك ئاسكەكان ڕاناكەی 

هەندێ‌ جار هەست ئەكەم 

ئەم دونیایە چۆلترە لە ئەشكەوتە دوورەكان 

تازە ژین فاتیمە چ تامێكی ماوە تۆ نەبیت 

تازە من چۆن گۆرانیەكەی جارانم بڵێمەوە 

كە تۆ وشەكانی نەبیستی 

ئاخ دڵم چەند توندە فاتیمە وەرەوە 

ئێمە بە یەكەوە بووین 

كە هێشتا پەڕەسێلكە نەهاتبوونەوە 

بیرتە پووشی تازەمان ئەنایە ناو لانە كۆنەكان 

تا درەنگان 

تا ئه‌و كاته‌ی‌ مەلی تیشك ئەمردن لە ئاسمان   

وەرەوە فاتیمە وەرەوە 

 دەشت و دۆڵمان ئەبڕی 

ئاگرمان لە پەنا بەردو تاوێرەكان ئەكردەوە 

ڕۆحمان شەڵاڵی بارانی ناوەخت ئەبوو 

ئاخر ئەزانی فاتیمە 

ئەو ساتانە چەند خۆش بوون 

ژیان سادە، قسە سادە، دڵەكان سادە 

تەمەشا فاتیمە تەمەشا برینم  سەت دیوە 

قسەی  دڵم چەند بە سفت و سۆیە 

تەمەشا فاتیمە تەمەشا 

دوا گریانی دانتی

1 

چەند درەنگ هاتی پیاتریس 

ئەی شەرابی  ئەشكەوتەكان 

دەنكە شەونمی خودایی 

شووشەی شكاوی ناو دەستی جەنگاوەران 

ئێستا لافاو نیوەی كتێبەكانی بردم و 

باران هەموو شیعرەكانی ڕەشكردمەوە 

 2

چەند درەنگ هاتی پیاتریس  

من هەزاران تاجی شكۆم 

لە پەلكە گیای باخی زەیتون 

بۆ تاجی سەرت چنیی بوو 

دڵۆپە مۆروی غوربەتم 

لە بەندەرو لێوارە تەماویەكانی 

ئاوی بوخارا هێنا بوو 

هەزاران ئاسكی نوورم 

لە تەبەقەی  حەوتەمی ئاسمان هێنابوو   

گەوهەری شیعر و ئاوازم 

 لە  بنی دەریای زمان و  

لە دەمی نەهەنگی ملفل دەرهێنابوو   

3 

چەند درەنگ هاتی پیاتریس 

هێندە ڕێگەو تەلانی شیعرم بڕیوە 

ئێستە زەینم پڕە لە بەردەڵانی ڕێ‌ 

ئەو ڕێیانەی هەمیشە ئەیانبردمەوە 

ناو تەپ وتۆزی جەنگەكان 

هێندە كتێبە كەونارەكانی ئەوینم خوێندۆتەوە

ئێستە ڕۆحم پڕە لە تۆ  

 4

چەند درەنگ هاتی پیاتریس 

وەرە سەیری برینم بكە 

ئەوسا ئەزانی ئەو شەڕانەی  

كەوا من لێیهاتوومەوە 

چەند سەخت بوون 

ئەو شەرابەی من لە كوپەی 

بەندییەكانم خواردۆتەوە 

تامی چ ئازادیێكیان بەمن بەخشی  

 5

چەند درەنگ هاتی ئەزیزم 

وەرە دەست نێ‌ بە توێڵمەوە 

ئەوسا ئەزانی چەند گەرمە 

ئەوە گەرمی ئەو هاوار و ناڵینەیە 

كە لە مەیدانی بۆنخوێنی كۆیلەكاندا شێتی كردم  

ئەوە تای ئەو فیغانەیە كە لە ژنانی ڕێ بیستم 

6

چەند درەنگ هاتی پیاتریس

ئەو كتێبانەی هێنابووم 

هەرهەموویانم تەواو كرد و هەر نەهاتی  

تەرمی هەموو ئەو مەلانەی 

لە شەبەیخوندا بەسەر شانما  نیشتنەوە 

هەر هەموویانم شاردنەوە و هەر نەهاتی  

  7

چەند درەنگ هاتی پیاتریس 

بیناییم پڕ دووكەڵ بووە 

هەناسەم پڕ لە زێباری بێئاو بووە 

بیستنم پڕ لە هاواری بێ‌ناو بووە 

زمانم پڕ لە فەریادی خنكاو بووە  

8

ئاخ، چەند درەنگ هاتی پیاتریس  

هەزاران شەو شمشێری خەوم شكاند و

شیعرم لەسەر برینی ڕۆحم داناوە 

لەناو دەیان هەزار دەریا 

ئاقیقی شینم  هێناوە 

بەناو سەرتاسەری زەویی سووڕایمەوە 

هەتوانم بۆ باڵی شكاوم هێناوە 

 9

چەند درەنگ هاتی پیاتریس   

تازە كەی فریام ئەكەوی 

نەچاوم ماوە تا بەرگەی 

نووری هەزار ڕەنگت بگرێ‌  

نە دەستم ماوە تا قەفتەی دەستت بگرێ‌ 

كتێبەكانم وەها زەرد هەڵگەڕاون 

ئەڵێی شكارتە گەنمێكی 

هەزاران ساڵەی بێئاون 

10

چەند درەنگ هاتی پیاتریس  

تۆ ئاگر و ئاوی من بووی 

ئەی تەونی هەزاران رەنگی من 

ئه‌وه‌ ئاگری ئەوینتە ڕێ‌ ڕێ‌ ئەمسووتێنێ‌ 

ئه‌وه‌ ئاوی زێبارته‌ دەمار دەمار ئەمخنكێنێ‌  

11

تۆ جوانترین مەلەكووتی منی 

تۆ كەون و كائیناتی منی 

تۆ ئاخ  تۆ چەند لە سەروی وجوودی منی 

12

 چەند درەنگ هاتی پیاتریس  

تۆ چیت ؟ لە نووری یا لە تەمتومان 

لە گیای 

لە بای 

یا لە قوڕی باخی جینان 

لە بەفری یا لە بارانی 

تۆ تەوتەمی 

یا لە تۆوی پڕ لە بریقەی ئینسانی ؟

13

چەند درەنگ هاتی پیاتریس

تۆ شمشێری گۆرانییەكی خەمباری 

بەسەر مەزاری دڵمەوە 

تۆ ترووسكێكی چەند دووری 

بە سەر شەباقەی خوێنمەوە 

14

دێمەوە لای تۆ، تۆ جەوهەری بوونی 

دیمەوە لای تۆ ، تۆ كتێبی برووسكە و شەبەیخونی  

15

چەند درەنگ هاتی پیاتریس 

ئەو شوێنانەی هەموویانم 

بە قەفی زنجیر نووسیبوو 

زەمەن هەمووی ڕەشكردنەوە 

تازە چۆن ئەتوانم وشە بكەم بە فەنەرو 

دووبارە دایگیرسێنمەوە 

چۆن ئەتوانم لە ناو چاوم ڕاتگرم و 

بینایی خۆم بنووسمەوە 

16

چەند درەنگ هاتی پیاتریس 

ئەزانی من بەسەر لوتكە و لەبن هەموو بنارێكا 

كتێب و شیعر و نیشانەی 

دوا دیدارم بۆ دانابووی 

لە ناو هەموو پەڵە گیایێ‌  

قەڵەم و كاغەزی سپیی و 

مەرەكەبی خوێنم بۆ هێنابووی  

ئەمویست بۆ دواجار ئەدگارت بنووسمەوە   

كە نووسینەوەی ئەدگارت 

تەنها كاری خوداكانە 

17

چەند درەنگ داهات پیاتریس

هەر نەهاتی 

له‌ ستایشی جوانیی تۆ

ئەوین تۆی، فیراق تۆی 

نەخشین و نەخشان تۆی 

پەخشین تۆی، پەخشان تۆی 

نەوا تۆی، نەی هەر تۆی 

نیی تۆی، هەی تۆی 

 بەخشین و بەخشان تۆی 

مەرجان و مەرج تۆی 

حەقیقی و مەجاز تۆی 

دڵی من سەرەند و ئاقیق و دەقیق تۆی 

باكوور تۆی، باشوور تۆی 

تۆ شێوە و ناشێوەی

بازن و بازنە تۆی 

سێ‌ سوچ و سەد سووچ و گوناه تۆی 

چوارگۆشەو سەدگۆشە و گاشە تۆی 

خراپە تۆی، باشە تۆی 

ئەوەندەی تۆ دڵمت بە تەیمانی فیراق تەنیوە 

ئەوەندەی تۆ چەقۆی ئەوینت لە سینەم چەقیوە 

نە مانی بەفرشە و نە تەمبور بە تەلیا

ناسۆری ئاوەهای ژەنیوە 

تۆ ڕۆژ و ڕۆژگاری 

بازنە و پەڕگاری 

تۆ دیار و نادیاری

تۆ ناخ و ئەدگاری 

شەم هەر تۆی، شەمزین تۆی 

بەش بەش تۆی، هەموو تۆی 

هەینی تۆی شەموو تۆی 

تۆ سات و هەم سەدەی 

ئەوینم ئەدەیتێ‌ و تەمەنم لێئەبەی 

تۆ ئەبه‌ی هەم دەدەی 

تۆ یار و یاوەری 

جەللاد و داوەری 

خەنیم و نەیار تۆی 

رێی ئاڵۆز و سەختی ڕەوەز تۆی 

دەشتایی و بەیار تۆی 

گومان تۆی لە ئاسۆی ئەوینم 

یەقین تۆی وەك گوڵ سوور ئەچییەوە 

لە شەوبۆی برینم 

سەنگین تۆی سوكین تۆی

 بێهۆش تۆی، هۆشن تۆی

ساماڵ تۆی، هەورین تۆی 

ساڕێژ تۆی، برین تۆی 

حەشیشە و بەنگین تۆی 

ڕامان تۆی، ڕامین تۆی 

لەرێی سەخت و لێژم هەوراز و نشێو تۆی 

لە نێو بەختی ڕەش و ئەبەنووسی منا

كافوور و ره‌شین تۆی 

تۆ ڕم و ڕمبازی، تۆ هەم ساز هەم بازی 

كەمەند و هەم كەمەند هاوێژی

ساقی تۆی، مەستیی تۆی

مەیخانەو جامیش تۆی 

شەراب و شامیش تۆی 

جۆگەلەی كەوسەر و ڕووبار و زوقمیش تۆی 

خالیق و مەخلوق تۆی 

فریشتە و هەرماس تۆی 

بوون و بوونەوەر، عەدەم و نەبوون تۆی 

تۆ سەراپای فەزاو سەدیمی  

تا ئەوینی پڕم داڕێژم

كتێبی ئێستاكەو قەلەمی ئایندەو 

دەسنووسی قەدیمی 

شەونمی سەرگیاو خوناوەی سپێدەی 

ڕوناكیی و تاریكیی 

بەرزیی تۆی ، نزمی تۆی 

لەفەرشی زەوییدا شیرازە و تان و پۆی 

لە بێجوڵەی ئاسمان هاوار و هاتووچۆی 

گریان و پێكەنین تەنها تۆی 

شایی تۆی، ماتەم تۆی 

تۆ مان و نەمانی 

تۆ بەشێك لەخودا و پارچەیێ‌ شەیتانی 

سوڵتان و گەدا تۆی 

مەرهەم و برین تۆی 

بینین و بیستن تۆی 

ئەوەی من لە تۆ دیم 

ئەوینم ساو ئەدا زمانم بە ئەستەم گۆئەكا

پێمئەڵێ‌ كە كەون و كائینات ئەتۆبی 

كەوابێ‌ ئەمن چیم؟ 

ئەوەندەی تۆ دڵمت بە تەیمانی فیراق تەنیوە 

ئەوەندەی تۆ چەقۆی ئەوینت لە سینەم چەقیوە 

نە مانی بەفرشە و نە تەمبور بە تەلیا

ناسۆری ئاوەهای ژەنیوە 

داركهێل 

بالكۆنێ‌ بە سەر دەریاوە

لە بالكۆنی ریستورانتەكەی داركهیلدا وەستام 

نەوڕەسێ‌ لە دەریاوە هات 

 باڵەكانی بۆنی كەفی هەزار ساڵەی 

شەپۆلەكانی لێئەهات 

لەبەرامبەرما هەڵكورما

 سەیری هەردوو چاوەكانی ئەكردم

وەك بڵێی ناسیاوم بێت

 یا خزمێكی نزیكی خۆی دیبێتەوە

 بۆ چەند دەقیقەیێ‌ مایەوە 

بەڵام من هەزار ساڵ 

لە ناو جوانییەكانی ئەوا مردم 

دڵی پڕ كردم لە ئەوین  

چاوی پڕ كردم لە ڕەنگ

 ڕۆحی پڕ كردم لە مه‌ی 

لە چاو تروكانێكا لە شەققەی باڵیدا فڕی 

پانتایی دەریا خەمبارەكەی ناو دڵی ئەستەمبۆڵی 

بە تیغی باڵەكانی بڕی

بۆ ئەبەد تەنهای كردم 

كەسێك لە بێزاریی 

لە تەنگەی پڕ ئەفسوونی بوسفۆردا

بە سەر پارچەیێ‌ لە لیم 

لە تەك باڵی سپیی نەوڕەسەكان و 

شریخەی بێئامانی شەپۆل ڕاكشابوو  

هزری لەتلەتی لەو سەری دەریا بوو 

جارجار دەستێكی ئەوەشاند

تەمی بێزاریی لە خۆی پاس ئەكرد 

ئەتگووت مەلێكی خەمگینە

 بە باڵەكانی ژیان ئەڕەتێنێ‌ 

بەڵام ئەفسووس ئەم بێزارییە 

وەك قیڕ بە دڵی نووساوە 

كووپەی دڵی لە ناو ژەنگی ئەبەدییەتدا شكاوە

گەڕان لە دووی دەریا 

حەز ئەكەم وەك نەوڕەسەكان 

لە ناو لەپی دەریادا بوەستم، بەڵام ناتوانم 

نەتوانینی من 

تەوقی وجوودە لە هەوكی كردووم 

حەز ئەكەم وەك نوور

 وەك ترووسكەی سپیی بەللور

 بچمە قووڵایی هاواری دەریا

 بەڵام ناتوانم 

نەتوانینی من 

گەڤی وجوودە هەترەشی بردووم 

من بە دوای دەنگی ئەو زەریاوانەم  

لە رۆحی دەریا لە من ون بووە 

ئەم  ونبوونەیە شەوقی وجوودی لە من بڕیوە 

بۆیە تا هەتا قەدەرم وایە 

بسووڕێمەوە بە ناو فەلەكی 

ئا ئەم دەریایە 

ئەنادول كاڤێ‌ 

بەسەر قەڵا دێرینەكەی ئەنەدۆل كاڤێ‌ هاوارم كرد 

قەدەری نەوڕەس تەنها فڕینە بە سەر دەریاوە 

ئەگەر چی نەوڕەس بەرزیش بێتەوە 

بەڵام هەمیشە دوو چاوی گەشی هەر لای دەریایە 

رێك وەك قەدەری تفت و تاڵی من 

كەوا هەمیشە دوو چاوی ڕەشی 

هەر لای وڵاتی بەبێ‌ ئاڵایە 

شەرابگای بۆسنیا 

خواردمانەوە خواردمانەوە

بەڵام گەیشتن مەحاڵ بوو 

ئەوان خێرا خێرا ڕێگەیان ئەبڕی 

خێرا خێرا پەیمانەیان پر ئەكردەوە 

ئێمەش پێك پێك 

ئەوان مەبەستیان گەیشتن بوو 

بەڵام ئێمە گەیشتن وێرانی كردین 

ئەوان مەبەستیان ژیان بوو 

بەڵام ئێمە بەردەوام ژیان ئەیكوشتین 

ئەو 

تۆم هەبوو ئەو كاتەی، تۆم هەبوو

ئێستاكە وەك نەبووی 

تۆم نەبوو ئەو كاتەی، تۆم نەبوو

ئێستاكە وەك هەبووی 

لە میانی هەبوون و نەبوونی تۆدا 

كرمی وەڕەسی درەختی وجوود كلۆر ئەكات 

شەبەیخوونی بێئارامی 

سەر بە زیندوومان شۆڕ ئەكات 

بیوك ئەدە 

لە بیوك ئەدە دەنگ و سەدا دراوێكی دەگمەنن 

كپیی، زەویی بە زنجیری ئارمووش كەلەپچە كردووە 

دەریا باڵی نەوڕەسەكانی لە كەفی سپیی گرتووە 

باڕەكان گلاس گلاس شەرابی كپیی ئەبەشنەوە 

من خۆم قاپ قاپ كپییم ئەخواردەوە 

لە بیوك ئەدە كپیی سەرمەشقە بۆ گیان 

بەڵام ئاخ دڵی من تژی بوو لە ژاوەژاوی ژیان  

نەناسیاوێك 

تەنهاترین تەنها

بیر لە تەنهاییەكانی خۆی ئەكاتەوە 

بەسەر كورسییەكی دارین دانیشتووە 

یاری بە دەنكە زەیتوونەكان ئەكات 

هاوڕێكەشی لە دەرەوە لەبەر باران 

پایپ هەڵدەقوڕێنێ‌ 

ئەویش تەنها تەنهاترین تەنها 

شوێنی خۆی لە ناو زەماندا 

ئاوی خۆی لە ناو زماندا 

بە یەنیڕاكی هەڵدەسەنگێنێ‌

كام قاپ؟ 

كە بە پەیژەكانی كومكاب  شۆڕ بوومەوە 

شەوقی پەنجەرە بەرزەكان و 

تەنیایی ناو ژوورەكان 

وەك بەلەمێكی شكاو 

لە ناو ئاوی كپییدا وەستا بوون

كە گەیشتینە ناو دڵی كومكاب 

پەیمانە شاهی شەقام بوو

مەی بە سەر پشتی بادا لە دەریاوە ئەهات 

سەما وەكو هەڵم 

لە جەستەی مەستەكان هەڵئەسا 

هەموو دەرگاكانی ڕۆح كرابوونەوە 

ژیان لە ناو كاسەی بلوورینی مەستییدا 

قیامەتی لێهەڵسا بوو 

دواجار كە گەڕامەوە داركهێل 

لە رێگەدا بووم بە هاوڕێی سەگێكی وێڵ 

هەر ئەو سەگەش بوو وەك فێرژیل 

منی گەیاندەوە فیردەوس

ئەستەنبۆڵ

شەقامەكانی شەڵاڵی وەهم و هاڵاوی شووشەیە 

كچەكانی مەستیی و پێكەنین 

مێژووی كتێبێكە قەڵغان و شمشێر 

جوگرافیای شەبەنگێكە هەزاران رەنگ 

ناو دڵیشی هەوری نێو زەنگ  

ئەستەنبۆڵ 2015 

خۆم 

پیاسەیێ‌ بۆ لای كۆنە مەحەتەكەی قیتار 

سەرێ‌ لە غاباتەكەی عەسكەری 

گەڕان بە نێو كۆڵانە تەنگەكانی قەڵا 

یا چوونە سینەما و دانیشتن لە چل باوی 

سوحبەتێ‌ لە گەڵ برادەران 

گوێگرتن لە گۆرانی و گریان

یا مانەوە تا شەڵاڵ بوون لە بەر باران 

بیركردنەوە لە وجودو ئاسمانی شین 

نووسینی شیعرو شیعر نووسین 

داڕشتنی دەقی زیندوو 

تووڕ هەڵدانی شیعری مردوو 

هەمدیس شیعرو شیعری زیندوو 

یۆتوپیا

كۆڵانێ‌ لە هەموو كۆڵانەكان دوورتر 

 هەمیشە غەرقی تەم بووە 

كۆڵانێ‌ لە هەموو كۆلانەكان نزیكتر  

هەمیشە بارانی لێ‌دەبارێ‌ 

كۆڵانێ‌ لە پشتی هەموو كۆڵانەكانەوە 

هەمیشە دەنگی گۆرانی لێ‌دێ‌ 

كۆڵانێ‌ لە پێش هەموو كۆڵانەكانەوە 

هەمیشە بەفرو زریانە 

كۆڵانێ‌ جوانتر لە هەموو كۆڵانەكان

پڕ لە باڕ و سینەمایە 

كۆڵانێ‌ پیرتر لە هەموو كۆڵانەكانەوە

پڕ لە كتێب و چرایە 

كۆڵانێ‌ لە هەموو كۆڵانەكان گەورەتر

پڕە لە پیاوی بچووك 

كۆڵانێ‌ لە هەموو كۆڵانەكان بچووكتر  

پڕە لە مناڵی گەورە 

كۆڵانێ‌ لە هەموو كۆڵانەكان بەرزتر 

ئاسمانی لەوێ‌ یەكجار دوورە 

كۆڵانێ‌ لە هەموو كۆڵانەكان نەویتر

ئاسمان لەوێ‌ زۆر نزیكە 

كۆڵانێ‌ لە هەموو كۆڵانەكان تەسكتر

دێوەكان بەوێ‌ رەتدەبن 

كۆڵانێ‌ لە هەموو كۆڵانەكان فراوانتر 

جێی ئەوینی تیا نابێتەوە 

كۆڵانێ‌ لە هەموو كۆڵانەكان درێژتر

هەناسەی ئاشقەكانی كورتە 

كۆڵانێ‌ لە هەموو كۆڵانەكان كورتتر

سەدای شاعیرەكانی درێژ 

ئا لەو كۆڵانەدا بوو دڵم بزر بوو 

ئێستاش ئەو كۆڵانە بەو دڵەوه‌ دەژی 

لەو كۆڵانەدا بوو فرمێسكم رژا 

ئێستاش ئەو كۆڵانە لەو پرسەیەدا دەژی 

لەو كۆڵانەدا بوو 

ئەوینم بە سەر بەردی دڵی كچێكا پژا  

كچە بوو بە داستان 

بۆیە دەگەڕێمەوە بۆ ئەو كۆڵانە 

تا ئەو ماڵە بدۆزمەوە 

تا ئەو فرمێسكانە كۆكەمەوە  

كە لە ئەوینی ئەودا ڕشتم 

تا دڵەكەم بدۆزمەوە 

كە وەكو گۆزە لێمشكا 

بەڵام ئاخ ئەو كۆڵانە 

لە هەموو شوێنێ‌ دوورترە 

كاستێلیایە 

كۆكردنەوەی شەونم

من ئێستا تای ئەوین داگیری كردووم 

شەونمی رژاوی چاو  كۆ ئەكەمەوە و 

كیمیای دڵشكانی پێئەنووسمەوە 

جانتاكەم پڕە لە فرشەی زەردهەڵگەڕاوی پاییز 

پڕە لە وێنەی ڕووتی سپێدە

لە پەلكە گیای مەینەتی

چوومەتە ناو ماڵی سكڵ 

ڕێنووسی ئاسۆی پێداوم 

قوڕی خەیاڵی مەحاڵم گرتۆتەوە لێرەو لەوێ‌

ئاخر نووسینەوەی تۆ زمانی تابانی پێئەوێ‌ 

كردنەوەی دوگمەی ئاوین و 

زریزەی گەردنی وەهم 

خوێندنەوەی كڵپە و بلێسەی ناو كتێبانی پێئەوێ‌ 

لێكدانەوەی شوفرەی نێوان 

سپێدان و كزەبای سارد و تۆزێ‌ قەردی حیكمەتی

لە خەزنەی خودا پێئەوێ‌

پێشەكیم نووسیوە 

باران پێدا چۆتەوە و گریاوە 

تا لە سەرنجی ناو شیرازەكانی مانگ گەیشتووم 

سەدان تاشەبەرد شەق بووە 

سەدەفی دەریام هێناوە 

تێكەڵی خوێنی وشەم كردووە 

چوومەتە دوورترین قەڵا دێرینەكان 

ڕەنگی ئاوییم لە خشتەكان دەرهێناوە

مەرەكەبم لە خوێنی پەپوولە دزیوە 

بۆیە هەر شتێ‌ ئەنووسمەوە باڵئەگرێ‌ 

تا ناونیشانم داڕشتووە 

سەدان پەڕم دڕاندووە 

لەگەڵ سەدان تیشكەنازی 

ئێوارەكان بەشەڕ هاتووم 

ئاخر من ئەمەوێ‌ 

مێژووی شەونم بنووسمەوە 

هەزاران كووپەی شەرابم خەست كردووە 

تا تۆزێ‌ جوانیی ناو مانام دەست كەوتووە 

داڕشتنەوەی لەبی شەونم 

پێویستی بە بای پاییزە 

پێویستی بە سیحر و گومانە 

داڕشتنەوەی خەمی شەونم 

پێویستی بە وەهمی زمانە

ئاوازی ناو قوڕگی شێرم دەرهێناوە 

دێوەزمەی شەووم كوشتووە 

لە ئەلیژیریا قسەم لەگەڵ 

ئۆدیسای دانتی كردووە 

چوومەتە ناو گەلەرییە دێرینەكانی فینیس 

 نووسینی سەر هەزارەها تاشە بەردم خوێندۆتەوە 

بە ئاوی حەوت پشتی شەونم

وێنەی بەرگم داڕشتووە 

ئاگرم لە پرۆمیتۆس دزیوە

خشتی زێڕی دیدگام داڕشتۆتەوە 

من ئەمەوێ‌ مێژووی شەونم بۆ لكە گیا بنووسمەوە 

من ئێستا لە نێو خەرەندی یادەوەریی 

كەڤری وشەكان ئەشكێنم 

تا شووشەی شكاوی شەونم كۆكەمەوە 

هەموو سپێدەیەك لەبەر بای كێوان ئەوەستم 

تا شەوقی ئەزەل دەسگیركەم 

دواجار گریام زۆر گریام

 فرمێسك و شەونم تێكەڵ بوون 

لە گۆڕستانە كۆنەكە پاڵتۆ تازەكەی خۆمم 

بە كێلی گۆڕێ‌ هەڵواسی  

جەستەی خۆمم لە ناو دڵی تاشە بەردێ‌ ناشت  

كە پڕ بوو لە گوللەی گەرمی یادەوەریی  

ئێستاش كە خۆرەتاوی ئێواران لێیئەدا 

وەك زیو ئەبریسكێتەوە 

پیاوێكی پیر بە كوڵنگێكی تازە 

هەناوی زەوی شەق ئەكرد و بە شەونم ئەیڕشاند 

بالۆرەی بۆ گەنجێتی خۆی ئەچڕی 

سەرم كووللەی بەفرە و دڵم ئاگر 

كۆتەرە درەختێكی لار

 سێبەری دابووە گۆڕێكی ڕاست  

شەرمێكی كچانە گەڵاكانی ئەبەخشی بە پاییز 

من هەر لە گۆڕستانەكە مامەوە 

چوزانم هەزار ساڵ ئەبوو 

ئاخر من مێژووی شەونم ئەنووسمەوە

لە هەموو لایەكەوە خەڵك تەرمیان بە دیاری ئەهێنا 

خاكیش دەروونی خۆی ئەكردوە 

گۆرانیی ئەووت 

وەرنەوە ناو باوەشی من جگەرگۆشەكانم

هەموو ئەوانە ئەوكاتە روویدا 

كە ئیوارە باڵی شكابوو من وامزانی سپێدەیە  

هەر زوو شەوم بەسەرداهات  

شەوێكی درێژ و ئەبەدیی   

 غەرقی شەونم بوو بووم

كاڵبوونەوەی ڕەنگەكان

من چەند سەیرم

 هەتا ئێستاش فەنەرەكانی مناڵییم 

لە ناو زەینم هەڵگرتووە و فڕێم نەداون  

هەتا ئێستاش لە گەڵ خۆما ئەیانگێڕم 

وا ئەزانم مناڵەكەی جارانم و 

ئاسمان كڵاوی زەوییە

هەتا ئێستاش 

ئەچمەوە سەر گردەكەی جاران 

بەڵكو لەوێوە دەستم لە ئاسۆ گیر ببێ‌

دەمم پڕ عەسەلی بكات 

یا شەوان جارجارە

  بەپەلە ئەچمەوە سەر بان 

بەڵكو دەستم بگاتە ئاسمان 

هێشوو ترێی ئەستێرەكان بڕنم  

بەپێی‌ پەتی بەناو ژیان كەوتووم 

ژیانیش بێ‌ ڕەحمانە 

هەوێردەی ڕۆحم ئەكوژێ‌

هەست بەوە ناكەم كە ئێستا گەورە بوویمەو 

سێ‌ چوار مناڵ و یەكدوو هەزار كتێب و 

ملیۆنێ‌ قاسەی خەمم هەیە 

ئای من كەسێكی چەند سەیرم ؟

دوێنێ‌ چوومەوە گەڕەكی مناڵیی 

بە دڵێكی شكاو و بەچاوانی فرمێسكەوە 

هەموو شتەكانی مناڵییم 

دوور فڕێدا دوور دوور  

ئێستاش دوای ئەو كارەساتە 

ژیان چەند بێ‌ تامە 

بیركردنەوەم چەند بێ‌ مانایە 

نە ئاسۆ ماوە نە ئەستێرە

نە خەونم وەكو جارانە 

ماڵاوا ئەی مناڵییە بەدبەختەكەم

 خۆشییەكانم تەواو

دوای تۆ هەموو شتێ‌  وێرانە

داڕشتنەوەی جوانییەكان   

قەدە گیایێ‌ ئەنووسمەوە 

ئاواز لە بەرد دابتاشێ‌ و نەمریی ببەشێتەوە 

ڕستێ‌ شەبەنگ ئەچنمەوە 

مانای  ئەبەدیی داڕێژی و

ئاوی حەیات داگیرسێنێ‌

گومانێكم لە تاسەی ئەوین چڕیوە 

دەنگ لە تاشە هەڵئەسێنێ‌ و 

ئەدگارم ئەنووسێتەوە

تەوارێك لە مەستیی جوانییت نەنەخشێنم 

بۆ ئەوەی جارێ‌ پێكەنم 

ئەبێ‌ هەزاران جار بگریم 

من كە وشە ئەكەم بە بەری نادیاریی

تا جوانیی دابڕێژم 

ئەبێ‌ پەیكەری هەزاران بتی شیعر 

لەناو زەین وردوخاش كەم

تا مۆمی خوێن داگیرسێنم

بەناو ڕێگە و بانەكاندا تێپەڕیوم 

تاجی شكاوی 

هەزاران پاشاو میرم شكاندووە 

شەرابی مەرگم نۆشیوە و 

لە كوپەكانی گریكدا 

قوم قوم ئاوم خوادۆتەوە 

لە گەڵ رۆحی ئەنكیدۆ دا 

زێڕ و زیوی یادەوەرییم

لە دارستان شاردۆتەوە 

گوێم لە دڵی خاك گرتووە 

چۆن لە ژێر پێی ئێمە ئەگری 

بە سەر ئەو ئێوارانەوە ماومەتەوە 

زمانی تیشك ئەزانن

بە ناو بەندەنی سكڵدا 

بە پێیپەتی ڕامكردووە 

تا ڕێژنەیێ‌ جاویدانییم 

بە سەر شان و مل باریوە   

درەوشانەوەی بێدەنگیم

لەو تاریكە شەوانەوە دەستكەوتووە 

كە ئەندێشەیان وەك عەتر 

لە شووشەی  قەدەر كردووە 

ڕووناهییان لە ناو چاوی من هاڕیوە 

باقە گیایێ‌ ئەنووسمەوە 

لە فیراقی شەونمی خۆیا سیسبووبێ‌  

قاسەی شیعرێ‌ ئەكەمەوە 

نووری جوانیی لێبڕژێت و 

دونیا نوقمی هەتاو بكا  

كە بمەوێ‌ كتێبی تۆ بنووسمەوە 

ئەبێ‌ ڕووناكیی ڕاو بكەم 

دەسەڵات لە خوا بسەنم 

خوایەتی خۆم ڕەچاو بكەم 

ئه‌وه‌ تۆی

تۆ له‌هه‌ر كوچه ‌و كه‌نارێ عاشقێكت 

به‌ شاپه‌ڕی باڵه‌كانت  دیلكردووه‌ 

له‌هه‌ر باخ و دارستانێ  

مه‌لێكت به‌ ئاوازی 

شه‌رابی سوور مه‌ست كردووه

بۆهه‌ر شارێكه‌وه‌ چوو بیت

 دڵێكی شكاوت جێهێشتووه‌ 

تۆ ڕه‌ونه‌قێكی ئه‌به‌دییت 

به‌هه‌ر  ڕێگه‌و ڕێگاستانێ تێپه‌ڕ بووبیت 

به‌ هێمای پڕ له‌ ئه‌فیونت 

ڕێبوارێكت مه‌ست كردووه‌ 

سیزیف بۆ‌ ته‌نها جێتهێشتم؟ 

به‌ردێك بووم بێهه‌ست و بێخوێن 

له‌ دوورترین بناری بیمانایی ژیان 

سیزیف وازت لێنه‌هێنام 

هه‌تا مانای هه‌موو بوونت 

له‌سه‌ر ناوم كۆكرده‌وه‌ 

به‌ردێك بووم ته‌نهاترین به‌رد 

باران ئه‌هات ئه‌یشووشتمه‌وه‌ 

ئه‌بووم به‌ ئاوێنه‌ی هه‌تاو 

زریان ئه‌هات دڵی فێنك ئه‌كردمه‌وه‌ 

سیزیف هه‌ر وازت نه‌هێنا

به‌ردێك بووم له ‌په‌نایه‌كی دووری دونیا 

ماندووه‌كان ئه‌هاتن له‌ سێبه‌رما پشوویان ئه‌دا 

سیزیف هه‌ر وازت نه‌هێنا 

تابووم به‌ ره‌مزی سه‌ر زاران 

هه‌موو ڕۆژێ منت ئه‌گه‌یانده‌ لووتكه ‌و 

له‌وێ گلۆرت ئه‌كردمه‌وه‌ 

سیزیف هه‌ر وازت نه‌هێنا

ئێستیایش وا له‌ناو ئه‌م دۆڵانه‌ 

ده‌نگم سه‌دا ئه‌داته‌وه‌ 

گه‌ر دۆستم بای وا ئێسقانت نه‌ئه‌شكانم 

سیزیف بۆ وازت نه‌هێنا 

له‌م هات و چۆیەت ڕاهێنام

له‌ قووڵایی زه‌مه‌ن كه‌وتووم 

كێ ئه‌مباته‌وه‌ بۆ لووتكه‌ 

هه‌مدیس گلۆرم كاته‌وه؟‌

ئای كه‌ ئێستاكه‌ بێ مانام 

دوور دوور تا حه‌به‌شه‌

ئه‌و كاته‌ى سوارى سه‌رپشتى بايه‌كان بووم

فێر بووم بچمه‌ ماڵى دره‌خته‌كان و 

گه‌ڵا گه‌ڵا بياندوێنم

فێر بووم له‌ پرسه‌ی مه‌رگى تاريكیى دانيشم 

رووناكیى ئاوم بۆ بێنێ

ئێستا ئه‌زانم له‌ فێبرايه‌ر 

رێم ئه‌كه‌وێته‌ لاى شه‌راب فرۆشه‌ خه‌مگينه‌كه‌و

سه‌دان بوتل گريانى خۆيم پێنۆش ئه‌كات

ئه‌چمه‌وه‌ لاى خۆشه‌ويسته‌كه‌م 

به‌ ده‌سته‌كانى هێما بۆ تاتۆى سه‌ر سينه‌ى ئه‌كات 

له‌ دووره‌وه‌ به‌ هێماى چاوى 

پێم ئه‌ڵێت هه‌ى مخه‌ننه‌ت 

كه‌ چوومه‌ ناو رۆژه‌ دژواره‌كانى 

شه‌پۆل فێرى ئه‌وه‌ بووم

چۆن ماڵم له‌ ناو ده‌مى حووته‌كان دابنێم 

 كه‌ ئه‌گه‌يشتمه‌وه‌ كه‌ناره‌كان  چۆن له‌ گه‌ڵ 

كچه‌ جوانه‌كانى په‌نگوين

بچم بۆ ناو مانگى هه‌نگوين

له‌ گه‌ڵ سفوورى ژێر ميترۆكان

سه‌رم به‌ سه‌ر رانى ئه‌فرۆدێت كردووه‌

حه‌شيشم خواردووه‌

له‌ باڕه‌كانى حه‌به‌شه‌ له‌گه‌ڵ رامبۆ دانيشتووم و

فشه‌مان به‌ شيعر كردووه‌

له‌ گه‌ڵ دونكيشۆت چوومه‌ته‌ شمشێربازى

هه‌زاران هه‌زار خه‌ياڵم كوشتووه‌

به‌ سوارى قيتار چوومه‌ته‌ روسيا و

هه‌زاران رسته‌و چه‌ند رۆبلێكم 

له‌ سه‌ر مێزى قوومار

له‌ دايستوفيسكى قه‌رد كردووه‌

له‌به‌رزه‌كدا بانگى دانتيم كردووه‌

پێمگوتووه‌ چه‌ندين جار له‌ سه‌ر رووبارى ئارنۆ

شه‌رابى سيزانۆمان پێكه‌وه‌ خواردۆته‌وه‌

له‌گه‌ڵ خۆت بمبه‌ بۆ به‌هه‌شت 

له‌ هه‌رێمى ليمبۆدا رزگارم كه من ئاوه‌مۆر كراوم

له‌ جيكۆر چوومه‌ته‌ ماڵه‌كه‌ى سياب

له‌ باتى ژه‌مێكى خۆش 

يه‌كدوو كتێبى سپى شيعرو

كاسێتێكى بول رۆبسنى پێبه‌ خشيوم

